
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗУЛ САРЫН БАЯРЫН УРЬД ШӨНӨ

	Өвлийн цэлмэг шөнө болов. Одод гялалзаж сар сүр жавхлантай мандаж христосын мэндэлсэн өдрийг баяр золтой ёслон наадахад сайн хүмүүс, дэлхий дахинд гэрэл гэгээгээ хайрлав. Өглөөг бодвол жавартай байсан ч атугай тун нам гүм байсан учир гутал дор цас чахрах нь хагас модны дайтай газар сонстоно. Ганц ч хархүү байшингийн гэгээвчийн тушаа эргэлдэх цаг болоогүй гагцхүү сар хулгай нүдээр шагайх нь гоёж гоодсон хүүхнүүдийг чахарсан цасан дээр түргэхэн гарч ирэхийг уриалсан адил аа. Нэгэн байшингийн яндангаар утаа олгойдон огторгуйд үүл болон замхрах агаад мөнөөхөн утааны хамтаар салхин хөлөгтэй эм шулам хөөрчээ.

	Хэрвээ энэ үед хөнгөн цэргийн дарга маягийн хурган эмжээртэй малгай, хар хурган хажлагатай оготор дээл өмсөж улаачаа жанчих гурамсан суран ташууртай Сорочинцын ноёнтон гуравласан морин тэргээр хатируулж явсан сан бол уул шулмыг ажих байжээ. Сорочинцын ноёны гараас шулам мултарч байсан удаагүй билээ. Эмс авгай хэдэн гахай торойтой, авдарт нь хэдий чинээ бөс даавуу байгаа болоод эгэл хүн ням гарагт дарсны пүүст хувцас хунар, эд агуурснаасаа чухам юугаар дэнчин тавьдгийг тэр таван хуруу шигээ мэднэ. Гэвч Сорочинцын ноён үүгээр дайран одоогүй, тэгээд ч өөрт нь хариуцсан муж байгаа болохоор бусдын хэрэг юун хамаатай билээ. Энэ завшаанд шулам их л өндөрт хөөрсөн нь хар толбын төдийхөн бөртийнө. Гэхдээ уул толбын очсон газрын одод дараа дараагаар үгүй болно. Энэ шулам удалгүй ханцуй дүүрэн одтой болжээ. Гурав дөрөвхөн од гялалзана. Гэнэт нөгөө талаас бас нэг толбо гарч ирж томорч тэлсээр байх нь толбо биш ажээ. Харалган хүн шилнийхээ оронд комиссарын сүйхний дугуйны дайтай шил зүүсэн ч таних аргагүй, өмнөөс нь харваас харь хүн шиг дайралдсан болгоноо үнэрлэж ямагт эргэн хөрвөх нарийн биетэй, манайхны гахайн хоншоор шиг ээтгэр хошуутай, Яресковын толгойд заяасан сан бол ганц бүдрэхдээ хугалчихмаар нарийхан шилбэтэй ажээ. Араас нь харваас ёстой л мундар өмссөн мужийн түшмэл гэлтэй нь мундрынх шиг урт болоод хурц сүүлтэй боловч эрүүндээ ямаа сахалтай, толгойдоо охорхон эвэртэй яндан хөөлөгчөөс цагаангүйг үзвээс харь хүн ч биш, мужийн түшмэл ч биш, хорвоод тэнэх нас нь ганцхан шөнө үлдэж хүмүүсийг нүгэлд оруулах гэж яваа чөтгөр байхаас зайлахгүй.

	Маргааш өглөөний мөргөлийн хонх дуугарахтай зэрэг сүүлээ хавчин ум хумгүй арилж үүрээндээ орох билээ. Нөгөө гайхал чөтгөр сар өөд гэтэж барьж авах санаатай нэг гараа сарвайснаа түлсэн мэт огцомхон татаж хуруугаа хөхөж хөлөө санжгануулсаар нөгөө талаас гүйн очсоноо мөн л ухрав. Мэхт чөтгөр хэдийгээр урагш муутай байвч хорон санаагаа орхисонгүй. Чөтгөр гэнэт гүйж дайрснаа сарыг хоёр гараараа барьж аваад гаансаа асаах галыг нүцгэн гараараа барьж аваад хоёр гартаа ээлжлэн байж асаадаг тариачин эр шиг мөн хоёр гартаа ээлжлэн барьж үлээж байснаа халаасандаа яаравчлан нуугаад ажиг сэжиггүй цаашаа гүйв. Чөтгөр сарыг хэрхэн хулгайлсныг Диканькид сонссон хүн үгүй. Мужийн бичээч дарсны пүүсээс дөрвөн хөлөөрөө гарч ирэхдээ яагаад ч юм, сар бүжиглээд байхыг хараад бурхны нэр барьж бүх тосгоныхонд үнэмшүүлэхийг оролдовч эгэл хүмүүс толгой сэгсэрч элэг доог болгожээ. Гэтэл чөтгөр яагаад ийм хууль бус хэрэг хийхээр шийддэг билээ? Учир нь гэвэл гэлэнтэн баян хасаг Чубыг зоогт урьсныг чөтгөр мэджээ. Уг зоогт толгой1, их хийдээс ирсэн нам бүдүүн дуутай, цэнхэр цамцтай гэлэнгийн садан лам, хасаг эр Свербыгуз, өөр төөр хэдэн хүн байх бөгөөд зоогоос гадна архи, дарс, элдэв амттан байх ажээ. Энэ хооронд тосгондоо хамгийн гоо охин гэртээ үлдэх байсан бөгөөд хүн бүл сайтай төмрийн дархан эднийхээр лавтайяа ирэх ёстой байж л дээ. Чөтгөр бол эл төмрийн дархныг эцэг Кондратын сургаалаас илүү үзэж ядна. Төмрийн дархан чөлөө цагтаа зураг будгийн ажил хийж ойр орчиндоо сайн зураач гэж алдаршжээ. Тэр үед ихэд мандаж байсан зуутын дарга Л...ко хүртэл байшингийнхаа дэргэд байгаа хашааг будуулахаар Полтавд дуудаж байсан удаатай. Диканькийн хасгуудын аяга тавгийг цөмийг тэр буджээ. Төмрийн дархан сүжигтэй хүн байсан учир бурхны хөрөг голдуу зурдаг агаад одоо ч Евангель сударч Лукийн дүр Т... хийдэд байдаг билээ. Гэхдээ л түүний хамгийн сайн зураг гэвэл ариун санваартан Петр тамын газраас чөтгөрийг хөөж байгаа, мөхлөө зөгнөсөн чөтгөр зүг зүг тийшээ айн зугтахад урьд хоригдож байсан нүгэлтнүүд зарим нь ташуур, зарим нь бороохой, ер өртсөнөөрөө тэднийг жанчиж элдэн хөөж байгаа аймшигт цаазын өдрийг үзүүлсэн зураг хийдийн ханан дээр байдаг билээ. Зураач уул зургийг том модон самбар дээр зурж байхад чөтгөр бүх хүчээрээ саад хийхийг оролдож гэнэт гарыг нь ёврох, дархны газраас үнс авчирч асгах зэргээр авирласан ч уг зургийг дуусгаж сүмд авчран тавьсан тэр цагаас хойш чөтгөр төмрийн дархнаас өшөө авахаар тангараглажээ. Энэ хорвоод явах нас нь ганцхан шөнө үлдсэн боловч төмрийн дарханд мууг хийх санаагаа орхисонгүй. Энэ учраас өвгөн Чуб залхуу, хөл удаантай болохоор тосгоны гадаа орших бөгөөд тээрэм, оршуулгын газрын дэргэдүүр гуу тойрч очих ламынд хүрч чадахгүй байх гэж горьдсондоо сарыг хулгайлжээ. Сартай шөнө бол Чуб архи дарсанд татагдаж болох юм. Ийм тас харанхуй шөнө түүнийг пийшин дээрээс босгон байшингаас гаргаж хэн ч чадахгүй биз. Тэгвэл хэдийнээс аваад Чубтэй эв түнжин муутай байсан төмрийн дархан хүчтэй ч атугай охинд нь ирж зүрхлэхгүй. Ингээд чөтгөр сарыг халаасандаа нуумагц дэлхий дахинаа тас харанхуй болж тэр бүр хүн ч гэлэнгийнд байтугай дарсны пүүст очих зам олж чадахааргүй болжээ. Эм шулам гэнэт харанхуй болоход хашхирчээ. Тэгэхэд чөтгөр чойрго чойрго гүйж очоод сугадан авч эм сүвтэй болгонд шивгэнэдэг нөгөө нэг зүйлийг шивгэнэж гарчээ. Хорвоогийн тавилан гэж гайхалтай юм шүү! Бие биеэ давах дийлэх санааг цөм агуулна. Хуучин цагт Миргородод шүүгч, хотын дарга хоёр л цэмбэн дээлтэй, бусад бага түшмэл жирийн хувцастай явдаг байж билээ. Одоо захирагч түшмэл, нутгийн маргаан таслагч шүүхийн түшмэл хоёр шинэ хурган дотортой цэмбэн дээл хийжээ. Албан хэргийн эрхлэгч, мужийн бичээч хоёр хятад хөх торго нэг аршиныг зургаан зоосоор бодож авчээ. Ламтан зуны шалхгар өмд судалтай даавуун хантааз хийжээ. Ухаандаа л хүний зэрэгтэй болцгоож байгаа юм биз дээ. Эдгээр хүмүүс хэзээ нэг амар тайван болох бол! Өөрт нь тохиолдох чөтгөрийг олон хүн гайхдаг гэж мөрий тавьж ч болох юм. Чөтгөр өөрийгөө гоо амьтан гэж боддог нь даанч зовлонтой. Фома Григорьевич ярихдаа, чөтгөр хэдийгээр бузар булай ч янаг сэтгэлийн явдалтай гэнэ! Тэнгэр дээр ч, тэнгэр дор ч тас харанхуй болсон учир хоёр шулмын хооронд чухам юу болсныг үзэх аргагүй болжээ.

	Хасаг эр Чуб байшингаасаа гарч ирэхдээ тонгорог байхгүйн эрхээр тариачин эрсийн хэрэглэдэг хадуурын хугархайг нүүртээ хоёр долоо хоног хүрээгүйн шинж болсон өтгөн сахалтай оготор дээлтэй, туранхайдуу тариачин эрд хэлэхдээ:

	— Түнш чи гэлэнтнийг шинэ байшинд орсноос хойш ч очоогүй юү? Өнөөдөр ч тэнд ашгүй ууцгаана даа гэж нүүрээ үрчийлгээд, — Хожимдохгүй л юм сан гэжээ. 

	Дараа нь дээлийг нь чангахан ороосон бүсээ засаж малгайгаа бүчлээд нохой айлгадаг ташуураа өргөж дээш харснаа зогсож...

	— Хүүш! энэ чинь юу болж байна вэ? Хараач! Панас гэв...

	— Юу гэнэ ээ? гэж түнш нь хэлээд мөн дээшээ харав.

	— Юу юу гэнэ ээ гэж? сар алга болж шүү дээ.

	— Яасан гайтай юм бэ? үнэхээр сар алга.

	— Сар алга болсон нь чамд хамаагүй юм шив дээ гэж Чуб түншийнхээ сэтгэл амарлингуй байгаад баахан сэтгэл дундуурхан маягтай өгүүлэв.

	— Би яах вэ дээ? Чуб сахлаа ханцуйгаараа арчаад:

	— Нэг гайхал чөтгөр нь өглөөгүүр хундага архи уух хэрэггүй байж л дээ!.. Инээд хүрмээр ч юм шиг. Гэртээ сууж байгаад гэгээвчээрээ зориуд харахад гайхалтай сайхан шөнө байж билээ. Сарны гэрэлд цас гялтганаж өдөр шиг байсан юм сан. Гэрээс гарч амжаагүй байхад нүдээ ухуулчихсан юм шиг харанхуй болдог байна шүү! гэж өгүүлэв.

	Чуб удтал хараал тавьж бувтнахынхаа завсар яахаа эргэцүүлэн бодож байв. Гэлэнгийнд очиж дэмий зүйл чалчиж архи уугаасай гэж тэсгэлгүй хүсэж байв. Тэнд толгой, саяхан ирсэн бүдүүн хоолойт, хоёр долоо хоног болгонд Полтав ордог бөгөөд эгэл улсын инээдийг бардаг сонин хачин явдалтай давирхайчин Микита хэдийн ирээд байгаадаа гэж бодоход ширээн дээр тавьсан дарс үзэгдэх шиг болно. Энэ бүхэн сэтгэлийг татавч шөнийн тас харанхуй нь хасаг бүхэнд байдаг залхуурлыг мөн хүргэнэ. Ийм үед ханзан дээрээ хөлөө нугалж хэвтчихээд гаансаа тайван баагиулан таатайхан зүүрмэглэнгээ гэгээвчийн дор сүрэг сүргээрээ бөөгнөрөгч хөгжүүн харчуул, хүүхнүүдийн дуулах наргихыг сонсох ч бас таатай шүү! Чуб хэрэв ганцаараа байсан бол ямар ч тээнэгэлзээгүй сүүлчийнхийг сонсох байсан юм. Гэвч одоо хоёул болохоор харанхуйд явахад айх ч юм үгүй, уйдах ч юм үгүй тэгээд ч бусдын өмнө залхуу буюу аймхай гэж үзэгдэхийг бодсонгүй. Тэр хараал тавьж түншдээ хандаж:

	— Сар алга шив дээ хө?

	— Алга аа.

	— Гайхалтай юм даа, хамрынхаа тамхийг өгөөч! Чиний тамхи мөн ч сайхан шүү! Чи хаанаас авдаг юм бэ?

	— Үнэхээр сайхан тамхи шүү. Хөгшин толгойд ханиад хүрдэггүй юм даа? гэж нөгөөх нь хариулаад хээ тавьсан хусан хайрцгаа хаав.

	— Архины пүүсийн талийгаач эрхлэгч Зузулья над нэг удаа Нежнээс тамхи авчирч өгснийг мартдаггүй юм. Ёстой сайхан тамхи байсан юм даг. Яах вэ хө! Гадаа харанхуй байна шүү дээ.

	— Гэртээ байвал дээр байгаа гэж түнш нь хаалганы бариулаас барьж өгүүлжээ.

	Түнш ингэж хэлээгүй бол Чуб гэртээ үлдэхээр шийдэх нь маргаангүй байжээ. Харин одоо явна гэж зүтгэмээр санагджээ. 

	— Түншээ явъя! Явалгүй болохгүй! 

	Чуб ингэж хэлсэндээ бас л харамсав. Энэ харанхуй шөнөөр тэмтчих гэдэг маш таагүй зүйл билээ. Гэвч өөрөө үүнийг зориуд хийгээгүй, бусдад зөвлөж байгаадаа сэтгэл тайтгарна.

	Нөгөөдөх нь өчүүхэн ч харамсах царай үзүүлсэнгүй. Түүнд гэртээ байх, гадуур тэнэх нь адилхан болохоор эргэн тойрон харж ташуураараа мөрөө дарж үзээд хоёр түнш замд гарав.

	 

	* * *

	 

	Гоо охин ганцаараа үлдээд юухан хийж байгааг үзье. Оксана хэдийгээр арван найм ч хүрээгүй боловч ойр орчинд гагцхүү түүний тухай хэлэлцнэм билээ. Харчуул манай тосгонд ийм хүүхэн байгаа ч үгүй, гарах ч үгүй гэж ам мэдэн шуугина. Оксана энэ бүхнийг сонсож мэдсэн болохоор гоо бүсгүй бардам зантай билээ. Хэрэв тэр банзал цамд өмсөхгүй, гэрийн аливаа нэг халхгар дээл өмсөж явбал үеийнхээ хүүхнүүдийг үргээх сэн. Харчуул бөөнөөрөө дагаж цөхрөхдөө аажим аажмаар орхиж өөр бусдыг оролдоно. Гагцхүү төмрийн дархан маш шаргуу бөгөөд хэдийгээр өөртэй нь бусдаас дээргүй байвч хөөцөлдсөөр байдаг байжээ. Тэр охин аавыгаа гармагц хөнгөн цагаан жаазтай бяцхан толиныхоо өмнө эргэлдэн гоёж гоодоод өөрийгөө харж ханахгүй байлаа. «Хүмүүс намайг юунд нь сайхан гэнэ вэ? Хүмүүс хуурдаг байна. Би чинь ерөөсөө сайхан биш шүү дээ» гэж дэмий л өөрөө өөртэйгөө сэтгэл уймарсан мэт ярина. «Миний хар нүд, хөмсөг хорвоод хосгүй сайхан гэж үү? Миний энэ ээтгэр хамарт сайхан нь юу байгаа юм бэ? Хацар ч гэсэн дээ? Уруул ч гэсэн дээ? Миний хар гэзэг сайхан гэж үү? Яалаа гэж. Толгойг маань могой шиг ороосон энэ гэзэг үдэш орой бол айлгаж ч мэднэ шүү дээ. Би сайхан биш гэдгээ одоо л мэдлээ! гээд толио жаахан түлхсэнээ, 

	— Үгүй би сайхан! Би гайхалтай сайхан! Эхнэр нь болох хүндээ би хэчнээн их баяр баясгалан хүртээх бол! Нөхөр минь намайг яаж хайрлаж энхрийлэх бол! Нөхөр маань ч лав өөрийгөө огтхон ч бодохгүй шүү. Тэр намайг үхэн үхтлээ л үнсэн таалах болно доо, гэж хашхирав.

	— Гайхалтай хүүхэн шүү! Өөрийгөө магталгүй яах вэ. Толины өмнө бүтэн цаг зогсоод өөрийгөө харж ханахгүй юм даа! гэж шивгэнэсээр төмрийн дархан орж ирэв.

	— Харчуул та нарт би тэнцэх юм уу? Би яаж усны долгион шиг нохилон явахыг хар л даа? Би улаан торгон цамцтай. Гэзэг боосон туузыг минь ямар гэж санана. Үүнээс дэгжин зүйл та нар энэ насандаа үзээгүй дээ. Ертөнцийн хамгийн сайхан эр надтай гэрлэг гэж энэ бүхнийг аав минь авч өгсөн юм даа гэж хэлээд инээмсэглэн эргэхдээ төмрийн дархныг сая олж харжээ...

	Оксана хашхирч төмрийн дархны өмнө ширүүн дүртэй зогсов.

	Төмрийн дархан гараа ч унжуулжээ.

	Энэ хүүхний боровтор царай чухам юуг илтгэж байгааг хэлэхэд бэрх ээ. Лав л ширүүн дүртэй байх агаад тэвдсэн төмрийн дархныг дооглосон шинж илэрхий. Үүний хамтаар нүүрэнд нь ичих өнгө тодорчээ. Энэ бүхэн хэлж баршгүй сайхан учир мянга дахин үнсвэл ч дээдийн жаргал болох билээ.

	— Чи юу гэж ирсэн юм бэ? Хүрз барьж хөөлгөх гэж ирэв үү? Дархнууд цөмөөрөө л манайд ирэх юм. Аавын эзгүйг дороо л мэдчихнэ шүү. Та нарыг би мэднэ ээ. Миний авдрыг хийж дууссан уу? гэж Оксана хэлэв.

	— Бэлэн болно. Найрын дараа дуусна хонгор минь. Тэр авдрыг хийх гэж хэчнээн ч зүдэрснийг чи мэддэг ч болоосой. Хоёр шөнө төмрийн дархны газраас гараагүй шүү. Тэгээд ч нэг ч хүнд байхгүй авдар гарах болно. Полтавт очихдоо зуутын даргын сүйх тэргэнд оруулаагүй төмрөөр чиний авдрыг тоноглосон шүү. Хээ хуар гэж яана. Бүх мужаараа эрсэн ч олохгүй дэг! Нүүрэн талд нь улаан хөх цэцэг тавих болно. Галын дөл шиг өнгөтэй гээч. Над бүү уурлаач! Ядахдаа чамтай ярьж, чамайг харъя л даа!

	— Чамайг хэн хэрэггүй гэсэн юм. Ярьж л байдаггүй юу, харж л байдаггүй юу!

	Тэр хүүхэн сандал дээр суугаад дахин тольдон гэзэг үсээ янзалж гарав. Хүзүүгээ, шинэ торгон цамцаа харж ахуйд өөртөө сэтгэл хангалуун байдал үг яриа, нүүр царай, нүдэнд нь илрэх ажээ.

	— Хажууд чинь суух уу? гэж төмрийн дархан хэлбэл Оксана, 

	— Суу! гэж хэлэхдээ бардам байдлаа мөн л хадгалсаар байв.

	— Харж ханашгүй Оксана минь, чамайгаа үнсье! гэж урам зориг орсон төмрийн дархан хэлээд тэврэн авахад Оксана дархны уруулд тэртэй тэргүй хавьтахааргүй байгаа хацраа зайлуулж өөрийг нь түлхэв.

	— Чамд өөр юу хэрэгтэй юм бэ? Гар бариад бугуй барих гэнэ шүү! Яв яв, гар чинь төмрөөс ширүүн юм. Чамаас утаа үнэртэж байна. Чи ч намайг хар хөөгөөрөө будчихсан байх аа даа.

	Оксана ингэж хэлээд толио, ойртуулж дахиад л гоёж гоодож эхлэв.

	«Энэ хүүхэн над сэтгэлгүй юм аа. Энэ юм бүхнийг тоглоом гэж боддог байна. Тэгэхэд би гэдэг тэнэг амьтан өмнө нь зогсоод нүдээ салгаж чадахгүй юм даа. Насан туршдаа ингэж зогсоод ингээд л нүдээ салгахгүй байх юм сан. Гайхалтай хөөрхөн хүүхэн шүү! Хэнийг боддог, хэнд сэтгэлтэйг нь мэдэх арга хийх минь ч яалаа даа. Үгүй, энэ хүүхэн хэнд ч сэтгэлтэй болох хэрэггүй юм. Өөрөө өөрийгөө энхрийлэн хайрлаж хөөрхий намайг шаналгаж байна. Би гуниглахдаа хорвоо гэдгийг мартаад энэ хүүхнийг хорвоо дээр нэг хүнд байгаагүй, хэзээ ч бий болохгүй сэтгэлээр энхрийлэн хайрлаж байна» гэж төмрийн дархан дотроо бодно.

	— Чиний эх шулам гэдэг үнэн үү? гэж Оксана хэлээд инээхэд төмрийн дархан сэтгэл дотроо инээх шиг болов. Энэхүү инээд зүрхэнд нь, мах цусанд нь хүрэх шиг болж улмаар энэ таатай инээж байгаа хүүхнийг үнсэх эрхгүйдээ харамсав.

	— Ээжээр ч яах билээ дээ? Чи чинь над эцэг эх, ертөнцийн сайн сайхан бүхнийг орлох юм шүү дээ. Хэрвээ намайг эзэн хаан дуудаад: "Төмөрчин Вакула чи миний хаант улсаас дээдийн сайн сайхныг авъя гэж гуйх юм бол би цөмийг өгье. Алтны дархны газар байгуулахыг чамд тушаая. Чи мөнгөн алхаар тогшиж байх болно" гэх юм бол би ингэж хэлнэ. "Эрдэнийн чулуу, алтны дархны газар, эзэнт улс аль алин нь хэрэггүй. Над Оксаныг л өгөөч!" гэх болно.

	— Чи яасан зальтай юм бэ! Гэвч аав минь бас тэнэг биш шүү дээ. Аав минь танай ээжтэй лав л суухгүй дэг гэж Оксана хэлээд залирхгаар инээмсэглэж, — Хүүхнүүд ирдэггүй нь юу билээ?... Зугаалж цэнгэх цаг болоод өнгөрч байна шүү дээ. Би уйдаж байна гэжээ.

	— Тэднээр яах билээ дээ, хонгор минь.

	— Яалаа гэж. Тэдэнтэй хамт харчуул ирнэ. Наадам цэнгээн болно, инээдэмтэй сонин юм ярилцана шүү дээ.

	— Чамд тэдэнтэй байх зугаатай гэж үү?

	— Чамтай байхаас л илүү зугаатай даа. Ашгүй нэг хүн хаалга тогших чинь. Хүүхнүүд харчуул дагуулаад ирсэн байх аа даа.

	«Энд байгаад ч яах билээ дээ? Намайг доромжилж л байна. Би ч үүнд зэв идсэн тахны нь үнэтэй юм шив дээ. Ийм болохоор ядаж өөр хүнд элэг доог болохгүй юм сан. Энэ хүүхэнд надаас илүү таалагддаг хүнийг харъя л даа. Тэгээд явъя» гэж төмөрчин өөртөө хэлэв.

	Хаалга тогшиж «Хаалга нээ» гэж чангаар хашхирах дуу төмөрчний бодлыг сарниулав.

	— Байзнаарай, би нээчихье гэж төмөрчин хэлээд хор хөдөлсөндөө аль түрүүнд дайралдсан хүний хавиргыг хуга цохих бодолтой саравчинд очив.

	 

	* * *

	 

	Хүйтний эрч чангарч дээр тэнгэрт их хүйтэн болсон учир чөтгөр хоёр хөл дээрээ ээлжлэн цовхчиж хөлдөж байгаагаараа аль болохоор бүлээсгэхийг эрмэлзэн үлээж байв. Өглөөнөөс аваад маргааш өглөө хүртэл тамд байж авгайчуул христосын мэндэлсний баярт зориулан хиам шарахын адилаар нүгэлт хүмүүсийг шарж байдаг чөтгөр хөлдөхдөө ч амархан буй заа. Мэдээж хэрэг тамд манай эндэхийн өвөл шиг хүйтэн байдаггүй биз. Эм шулам хэдийгээр дулаан хувцасласан атугай ч даарч гараа дээш өргөн хөлөө унжуулж тэшүүрээр яваа хүний адил болоод нэг ч үе мөчөө хөдөлгөлгүй мөсөн уул руу гулгаж байгаа юм шиг агаараар доошлон доошилсоор шууд яндан дотор унажээ. Нөгөө эр чөтгөр түүний хойноос мөн ийм маягаар явсан байна. Гэвч энэ адгуус өлмий дээрээ зогсогчдын дотроос хамгийн мэхтэй нь болохоор янданд орохын хэрд хайртынхаа хүзүү дээр мордож хоёул уужимхан пийшинд оржээ. Эм шулам зуухны амыг сэмхэн нээж хүү Вакула нь зочид урьсан эсэхийг хараад хэн ч байхгүйг мэдэж өрөөний голд байгаа шуудайг зайчуулан зуухнаас гаран дулаан үстэй дээл өмсөж гарч оджээ. Тэр эм шулам мөчийн өмнө гэхэд шуурган унаатай явсныг хэн ч тааж чадахгүй билээ.

	Төмөрчин Вакулын эх дөч гаруй настай, сайхан ч биш муухай ч биш билээ. Өдий насандаа сайхан байх гэдэг хэцүү. Гэхдээ л хамгийн сүрхий хасгуудыг (сайхан муухайг ялгадаггүй) татаж чаддаг увдистай. Үүнд толгой, гэлэн Осип Никифорович (мэдээж хэрэг авгай нь эзгүй бол), хасаг эр Корпий Чуб, Касьян Свербыгуз түүнийг эргүүлнэ. Тэр бүхэнтэй уран нарийн харилцаж чаддаг нь авгайн чадал гэвэл зохилтой. Тэдний хэн нь өрсөлдөгчтэй гэдгээ мэддэггүй билээ. Ламбугай буюу цэмбэн цув өмссөн хасгууд өөрсдийгөө нэрлэдэгчлэн тайж нар ням гараг т хийдэд буюу тэнгэр муухай бол дарсны пүүст очихоор явахдаа цөцгийтэй боов идэж дулаан байшинд яриа дэлгэж хүлцэнгүй эзэгтэйтэй уулзаж ярилцахгүйгээр өнгөрдөггүй ажээ. Тайж зориуд их замаар явж архины пүүст хүрнэ гэж үүнийгээ нэрлэдэг билээ. Солоха авгай баярын үед хятад торгон бошинз, алтан хадлагатай хөх банзал өмсөж сүмд очоод баруун талаар тойроход гэлэнтэн ханиалгаж тэр зүг өөрийн эрхгүй нүдээ ирмэн толгой сахлаа имэрч туг үсээ чихнийхээ араар хавчуулж дэргэдээ байгаа хүнд «Сайн авгай шүү! Шулам авгай шүү!» гэдэг удаатай. Солоха авгай хүн бүрд мэхийж байхад хүн бүр гагцхүү над мэхийж байна гэж боддог ажээ. Гэхдээ бусдын явдалд хошуу дүрэх дуртай хүн бол Солоха авгай хасаг эр Чубтэй хэнээс ч илүү дотно байдгийг ажихаар юм. Чубын эхнэр насан эцэслэсэн бөгөөд байшингийн нь өмнө найман нуруу талх тариа хэзээд байдаг байжээ. Дөрвөн том шар сүлжмэл саравчнаас байнга толгойгоо цухуйлган ирж яваа түнш үнээ буюу ах бүдүүн бухыг харахдаа мөөрч байдаг ажээ. Сахлаг үстэй ухна дээвэр дээр авирч гараад хашаа дотуур яваа тахиаг үймүүлэн цагдаа шиг муухай дуугаар майлж сахлыг нь элэг доог болгодог дурсгүй жаалуудыг үзэхдээ эргэж гүйдэг байжээ. Чубын авдарт бөс бараа, дээл хувцас элбэг ажээ. Учир нь түүний талийгаач гэргий хээнцэр авгай байжээ. Ногооны газар байцаа, наран цэцэг, хурган цэцгээс гадна хоёр үе тамхи ургана. Солоха энэ бүхнийг өөрийн аж ахуйд нийлүүлбэл илүүц биш гэдгийг ухаараад хэрэв энэ нь түүний гарт орж ирвэл ямаршуухан дэг журамтай байлгахыг эргэцүүлэн бодож хөгшин Чубд давхар хайртай болжээ. Хүү Вакула нь Чубын охинд очиж бүхнийг эзэмшин авбал өөрөө юуханд ч атугай оролцож чадахгүй гэдгийг мэдээд дөчин нас хүрсэн бүх эмсийн адилаар Чуб, хүү хоёроо аль болохоор харгалдуулахыг боддог болжээ. Эмгэд найр наадам дээр бага сага балгаж ам халсан цагтаа Солоха авгайг үнэхээр шулам гэж ярьдаг болсны шалтгаан энэхүү заль мэх, авхаалж самбаагаас болсон ч байж мэдэх юм. Солоха авгайд ээрүүлийн чинээ сүүл байхыг Кизяколупенко үзсэн гэх буюу түрүүчийн долоо хоногийн Бархасбадь гарагт хар муур болж зам огтолсон гэх, нэг удаа гэлэнгийн авгайд гахай болж ирээд тахиа болон дуугарч эцэг Кондратын малгайг өмсөөд зугтсан гэхчлэн ярилцана.

	Авгайчуулыг нэг ингэж ярилцаж байхад үхэрчин Тымиш Коростявый иржээ. Тэр ярихдаа нэг зун Петровна тосгоны өмнө овоохойд сүрэл дэрлээд хэвтэж ахуйдаа задгай үстэй, дан цамцтай шулам үнээ сааж байсан гэх ба өөрөө айгаад хөдөлж чадаагүй нөгөө шулам үнээгээ саагаад түүний зүг ирж уруулд нь нэг муухай юм түрхсэн учир бүхэл өдөржингөө огиулсан гэжээ. Гагцхүү Сорочинцын захирагч эм шулмыг харж чаддаг болохоор энэ бүхэн эргэлзээтэй. Учир иймд буурьтай хасаг эр бүр үүнийг сонсохдоо үл тоомсорлоно. «Зөнөсөн авгайчуул цуурхаж байгаа юм» гэлцэнэ.

	Солоха авгай зуухнаас гарч юм хумаа янзлаад сайн эзэгтэй ёсоор гэр орноо цэвэрлэж юм хумаа байр байранд нь тавьжээ. Гэвч шуудайг гаргаагүй бөгөөд Вакула авчирсан тул өөрөө гаргаг гэж боджээ. Нөгөө эр шулам янданд орохдоо санаандгүй эргэн харж Чуб түнштэйгээ хөтлөлцөн байшингаасаа хол явааг үзжээ. Тэр эгшин зуур зуухнаас үсрэн гараад тэдний замыг хааж тал бүрээс нь хөлдүү цасаар булж эхэлсэн байна. Харанхуй хар шуурга босжээ. Цасан шуурга нүүр нүдгүй балбажээ. Чуб түншийнхээ хамт эргэж ирээд төмөрчнийг үзэж хошин шог зургаа зурахаар бийрээ барьж удтал чадахгүй болно гэж бат итгээд дахин яндан руу нисэн оржээ.

	 

	* * *

	 

	Нүүр нүдгүй балбасан шуурга хөдөлмөгц Чуб улмаар гуйвж малгайгаа чангаруулан бүчилж өөрийгөө, түншээ, чөтгөрийг харааж эхлэв. Гэвч энэ нь хуурмаг зүйл байлаа. Үнэндээ шуурга хөдөлсөнд ихэд баярлажээ. Гэлэнгийн хүрэх зай одоо явснаас нь найм дахин их ажгуу. Тэр хоёр эргэв. Салхи шуугьж шуурган дундуур юу ч үзэгдэхгүй байлаа.

	— Зогсоорой түнш ээ! Бид буруу тийшээ яваад байх шиг байна. Нэг ч байшин үзэгдэхгүй байна. Яасан сүрхий шуурга вэ? Чи хө тийшээ эргэ. Зам олдож юун магад. Би энэ хавиараа эрье. Ийм шуурган дундуур тэнүүчлэх гэж, чөтгөр дуудсан хэрэг байх аа! Зам олбол хашхирахаа мартав. Бузар шулам нүдэнд бөөн цас оруулчихлаа! гэж жаахан явснаа Чуб хэлэв.

	Гэвч зам харагдахгүй байлаа. Түнш урт савхин гутлаа чирч урагшаа хойшоо жаал явснаа шууд дарсны пүүсийг зорив. Пүүс орох замыг олсондоо баярлаад бүхнийг мартаад хувцасныхаа цасыг сэгсрэн арилгаж, гадаа үлдсэн Чубын төлөө огтхон ч санаа зоволгүйгээр хашаа уруу оров. Чубд замаа олсон юм шиг санагдаад зогсож хар тараараа хашхирсан боловч түнш ирэхгүй учир явахаар шийджээ. Жаахан явтал гэр нь дайралдав. Байшингийн дэргэдүүр, мөн дээвэр дээр цас хунгарлажээ. Хөлдөх шахсан гараараа хаалга тогшиж охиндоо хаалга нээхийг захирангуй маягтай шаардав.

	— Чамд юу хэрэгтэй вэ? гэж байшингаас гарч ирсэн төмөрчин догшноор хашхирчээ.

	Чуб төмөрчний дууг таниад баахан ухрав. «Энэ чинь миний гэр биш байж шүү. Төмөрчин манайд орох ёсгүй. Гэхдээ хараад байвал төмөрчний ч байшин биш л байх юм хэний байшин юм бол оо? Танихгүй даг аа! Энэ чинь саяхан залуу эхнэр авсан доголон Левченкийн байшин байна шүү дээ. Тэдний байшин л манайхтай адил юм даг. Гэртээ арай ч түргэн ирэв үү гэж санагдаж байсан юм шүү. Левченко гэлэнгийнд байгаа шүү дээ. Төмөрчин яагаад энд байдаг билээ?.. За за тийм байж. Залуу эхнэрийг нь дөнгөж яваа хэрэг байна шүү. Мэдлээ, мэдлээ» гэж Чуб дотроо ярьжээ.

	— Чи хэн болоод хаалга үүдээр сүүтгэнээд байгаа юм бэ? гэж төмөрчин урьдынхаасаа улам ширүүнээр хэлээд ойртож ирэв.

	«Хэн гэдгээ хэлэхгүй юм шүү. Бузар амьтан юу ч гэж ярьж мэднэ» гэж Чуб бодоод дуугаа өөрчилж: 

	— Би байна аа. Хүн гуай. Танай гэгээвчийн дор баахан зугаацах гэж ирсэн юм гэжээ.

	— Зугаалах чинь яамай, бушуухан тонил. Юу гэж зогсоод байсан юм бэ? Дуулж байна уу одоохон тонил! гэж Вакула хилэгнэн хашхирав.

	Чуб явбал дээр гэж мэдэж байсан боловч төмөрчний тушаалыг дагах болсондоо эгдүү нь хүрчээ. Ямар нэг далдын хүч түүнийг түлхэж зэвүүн үг хэлмээр санагджээ.

	— Чи юундаа ингэж хашхирна вэ? Би зугаалах л гэсэн юм, тэгээд болоо биш үү.

	— За чи хүний үг сонсдоггүй юм байжээ!.. гэж хэлээд мөрийг нь хөндүүр болтол цохив.

	— Чи чинь ингэхэд бүр зодолдох нь шив гэж ялимгүй ухарснаа тэр өгүүлэв.

	— Яв яв! гэж төмөрчин хашхирч Чубыг дахин цохив.

	— Чи юу болж байна даа! Чи чинь яггүй зодооч юм аа! гэж Чубын өгүүлэх өнгөнд өвдсөн, эгдүүцсэн, айсан байдал илэрхий.

	— Тонил тонил! гэж төмөрчин хашхираад хаалга хаав.

	— Зоригтой эд байх нь ээ! Чи хүрээд ир л дээ! Их амьтан шив! Чамайг цээрлүүлэх юм над олдохгүй гэж санаж байна уу. Үгүй дээ хонгор минь, би шууд комиссарт очно. Чи миний хэн болохыг үзэх болно. Чамайг төмөрчин, будагчин гэж айхгүй шүү. Ууц нуруу, мөрийг минь лав хөхөртөл цохисон байх аа. Өөдгүй амьтан бузгай өвтгөлөө. Даан ч хүйтэн нь харамсалтай. Үгүй бол дээлээ тайлаад харах юм сан! Чамайг, чиний дархны газрыг чөтгөр алгадна даа. Дүүжлүүлж үхвэл таарах золиг байна шүү! Гэхдээ энэ чинь одоо гэртээ байхгүй болохоор Солоха ганцаараа байж таарах нь ээ! Эндээс ч ойрхон шүү дээ! Орой болсон болохоор биднийг хэн ч харахгүй. За ер очъё байз...

	Золигийн төмөрчин яггүй цохисон байна шүү.

	Чуб суниаснаа нэг тийшээ алхан Солохатай уулзаж таатай жаргана гэхээс өвдөх нь баахан намжиж гадаа гудамжаар исгэрсэн догшин жаврын эрч ч сулрах шиг болжээ. Цас мөс сахал санчигт нь наалдсаныг харвал мэдэлд нь орж ирсэн хүнээ хамардаж аваад саванддаг үсчнээс ч илүү будаж орхисон агаад Чубын нүүрэн дээр төдий л аятай биш байдал илэрхий. Гэхдээ л цасан шуурга нүүр нүдгүй балбаагүй бол Чуб байн байн зогсож ууц нуруугаа тэмтрэн золигийн төмөрчин яггүй цохисон байна шүү гэж үглэсээр явсныг удтал харж болох байсан билээ.

	 

	* * *

	 

	Ямаан сахалтай, оготор сүүлтэй зальт чөтгөр яндангаас нисэж гараад дахин буцаж ирэхэд хулгайлсан сарыг хийж хажуудаа зүүсэн сав нь зууханд санаандгүй тээглэн хайлж энэ завшаанаа сар Солохын байшингийн яндангаар гараад дээшээ алгуурхан хөөрчээ. Огт шуурга шуураагүй юм шиг нам гүм болж энд тэндгүй гэрэл гэгээ түгэв. Тал дүүрэн мэлтийх цас болор оддын адилаар гялтганана. Хүйтний эрч ч буурсан мэт боллоо. Харчуул хүүхнүүд сүрэг сүргээрээ шуудай барьж гарч ирлээ. Дуу хуур хангинаж дэргэдүүр нь наадам зугаа хийж байгаа хүнгүй байшин цөөхөн ажээ. Сар гайхалтай сайхан гэрэлтүүлж байв. Ийм шөнө инээлдэж дуулан хөгжих хүүхнүүд, хөгжүүн инээмсэглэх шөнийн хүртээж чадахаар наргиан тоглоом бүхнийг хийдэг харчуулын дунд байх гэдэг хэчнээн сайхан билээ. Зузаан дулаан дээл өмсөж хүйтэнд хацар нүүр улам ч улайн халж элдвээр наргидаг сан.

	Шуудай барьсан хэсэг хүүхэн Чубын байшинд орж ирээд Оксаныг хүрээлэв. Хашхиралдан шуугилдаж инээлдэн ярьж хөөрөх нь төмөрчний толгойг эргүүлмээр. Цөм л гоо хүүхэнд шинэ сонин ярихыг эрмэлзэн шуудайтай юмаа задалж найрлан хэсэхдээ цуглуулсан боов, хиам, талх тэргүүтнийг гайхуулна. Оксана сэтгэл дүүрэн баярлаж хэн хэнтэй нь элдвийг чалчин элгээ хөштөл инээнэ. Төмөрчин ийнхүү хөгжилдөхийг эгдүүцэн атаархах мэт хараад өөрөө ухаан алдан оролцдог боловч христосын мэндэлсний баярыг энэ удаад зүхжээ.

	Сэтгэл хөгжсөн гоо бүсгүй Оксана нэг хүүхэнд хандаж. 

	— Одарка чи яасан сайхан шинэ гуталтай юм. Алталсан мөн ч сайхан гутал аа! Чамд энэ бүхнийг авч өгдөг хүн байдаг чинь сайхан хэрэг шүү. Над бол ийм сайхан гутал авч өгөх хүн байхгүй шүү дээ гэж хэлэв.

	— Харж ханашгүй гоо Оксана минь зовох явдалгүй. Тэр болгон ноёны охид өмсдөггүй гутал чамд авч өгнө гэж төмөрчин өгүүлэхэд, 

	— Чи юу? Би өмсөж болохоор гутал чиний хаанаас олохыг харж байх юм. Хатан хааны өмсдөг гутлыг авчрах байлгүй гэж Оксана төмөрчнийг дээрэнгүйгээр харан өчжээ.

	— Үгүй бас хатан хааны гуталд санаатай гэнэ! гэж хүүхнүүд инээлдэн хашхиралдав.

	— Тийм ээ, төмөрчин Вакула хатан хааны гутал авчирвал би тэр өдөрт нь түүнтэй суух ам өгье. Та бүхэн гэрч болно шүү гэж бардмаар өгүүлэв.

	Хүүхнүүд олон ааштай гоо бүсгүйг авч гарав.

	«Элэг доог хийвэл хийж л бай! Би өөрийгөө ч дооглож байна. Оюун ухаан минь хаачсаныг бодоод бодоод олохгүй юм. Энэ хүүхэн над сэтгэлгүй хойно яах вэ! Газар дээр ганцхан Оксана байгаа биш манай тосгонд олон сайн хүүхэн байна шүү дээ. Оксана ч тэгээд юу юм дээ? Гэрийн сайн эзэгтэй болж л лав чадахгүй. Гоёж гоодохдоо л мэргэн юм даа. За за тэнэглэхээ больё» гэж төмөрчин хүүхнүүдийн хойноос гарахдаа өгүүлжээ. Гэтэл төмөрчнийг яг иймэрхүү эрс шийдэмгий байхаар шийдэх үед далдын хүч Оксаны инээж байгаа дүрийг өмнө нь авчирчээ. Оксана тохуу хийх янзтай: «Төмөрчин минь хатан хааны гутлыг олж өгөөч. Би чамтай сууна шүү!» гэж хүүрнэх ажээ. Төмөрчний сэтгэл хөдөлж гагцхүү Оксаныг бодож байлаа.

	Наргиачид эр эмээрээ тус тусдаа нэг гудамжнаас нөгөөд яаран оджээ. Гэвч төмөрчин юу ч харахгүй, хэнээс ч илүү дурладаг байсан наргиан цэнгэлд оролцохгүй явжээ.

	Энэ үед нөгөө чөтгөр Солоха авгайн сүрхий нялуурч захирагч түшмэл авгайнхаа гарыг үнсэж байгаа юм шиг гарыг нь намбатайхан үнсэж хэрэв тачаалыг хангахгүй буюу өөрөөр хэлбэл шан хүртээхгүй бол усанд орж үхнэ, сүнсээ халуун тамд явуулах болно гэж шулуухан өгүүлжээ. Солоха авгай тийм ч хатуу байсангүй. Чөтгөр ч мэдээж хэрэг мөчөөгөө юунд алдах билээ. Тэр авгай өөрийг нь олон хүн шохоорхоход дуртай бөгөөд ганцаараа байх нь цөөн билээ. Гэхдээ өнөө үдшийг ганцаараа өнгөрүүлье гэж шийдсэн нь тосгоны бүх нэртэй нэртэй хүмүүс гэлэнгийн зоогт уригдсан байжээ. Гэтэл юм бүхэн өөрөөр эргэв. Чөтгөр шаардаж тулгаж байх зуур, хаалга тогших чимээ, толгойн дуу сонстов. Солоха авгай хаалга нээхээр одоход мэхт чөтгөр шалан дээр хөглөрөх шуудайнд орчхов. Толгой, малгайныхаа цасыг сэгсэрч Солоха авгайгаас хундага архи балгаад шуурга тавьсан учир гэлэнгийнд очиж чадсангүй, танай байшин гэрэлтэй байхыг хараад энэ үдшийг хамт өнгөрөөхөөр ирлээ гэжээ. Толгой үгээ хэлж дуусаагүй байтал хаалга тогших чимээ, гэлэнгийн дуу сонстов. «Намайг нэг газар нуу. Одоо би гэлэнтэй уулзахгүй» гэж толгой шивгэнэв. Солоха авгай ийм тарган гийчнийг хаана нуухаа удтал эргэцүүлэн бодоод нүүрстэй том шуудай авч нүүрсийг модон хайрцагт юүлэхэд толгой уул шуудайнд оржээ.

	Гэлэнтэн гараа арчсаар орж ирээд, манайд хэн ч очсонгүй, танайд баахан наргих боломж гарсанд баярлаад шуурганаас ч айсангүй гэж ярьжээ. Ламбугай Солохад ойртон хоолойгоо засаж инээмсэглэн, урт хуруугаараа нүцгэн тарган гарт нь хүрч сэтгэл хангалуун, залирхаг байдал хослуулан өгүүлсэн нь:

	— Эрхэмсэг Солоха, таны энэ чинь юу сан билээ гэж хэлээд баахан ухрав.

	— Юу юу? билээ гэж, гар байна шүү дээ, Осип Никифорович аа гэж Солоха хариулав.

	— Тийм байдаг байжээ. Гар байна шүү! гэж хэрэг бүтэх өнгөтэй эхэлж байгаад сэтгэл ханасан гэлэнтэн хэлээд тасалгаа дотуур алхалж байв.

	— Дотно Солоха, таны энэ чинь юу сан билээ гэж мөн хүзүүнд нь ойртон зөөлнөөр хэлээд бас л баахан ухарч урьдын адилаар асуув.

	— Осип Никифорович, үзэхгүй байгаа юм шиг маяг гаргаад л! Хүзүү байна шүү дээ. Мөн хүзүүний чимэг байна гэж Солоха хариулав.

	— Тийм байдаг байжээ. Хүзүү, хүзүүний чимэг байна шүү дээ гэж лам хэлээд тасалгаа дундуур гараа нухлан алхлав.

	— Харж ханашгүй Солоха энэ чинь юу юм бэ? гэж чухам юунд нь хүрснийг бүү мэд, гэлэн урт хуруугаа хүргэтэл хаалга тогших чимээ хасаг эр Чубын дуу сонстов.

	— Бурхан минь, гаднын хүн ирэх шив дээ! Намайг энд байхыг үзвэл яана?... Эцэг Кондратад дуулдана!... гэж гэлэн айн хашхирав. Гэхдээ гэлэн өөр зүйлээс айсан нь авгайгаа мэдчих вий гэж айжээ. Авгай нь түүний бүдүүн гэзгийг шидэмс болтол урсан билээ. 

	— Сайн санаат Солоха минь бурхныг бодооч. Су... су... судар номд заяасан шиг сайхан санаа гаргаач! Хаалга цохиод байна шүү бурхан минь! Намайг нэг газар нуугаач гэж бүх бие нь дагжин хэлэв.

	Солоха өөр нэг шуудайн нүүрсийг юүлэхэд бие багатай гэлэн ёроолд нь орж суусан нь дээр нь хагас шуудай нүүрс хийхээр зай байжээ.

	— Сайн уу? Солоха? Чи намайг ирнэ гэж бодоогүй байх аа даа, тийм биз? Би саад болов уу? гэж Чуб орж ирэнгүүтээ өгүүлээд баяртайгаар мишээж нэгэн зүйлийг хийхээр бэлтгэснээ ойлгуулжээ. — Та хэн нэгэнтэй зугаалсан байж болох юм. Ямар хүнийг нуусан ч байж мэдэх юм гэж Чуб хэлэхдээ Солоха авгайн сэтгэлийг ганцаараа эзэмшиж байна гэж бодоод дотроо баярлан инээжээ. 

	— Солоха архи өгөөч. Энэ бузар хүйтнээс болж хоолой хөлдөх шиг боллоо.. Тэнгэр бурхан баярын өмнө ийм шөнө хайрлах ч гэж дээ! Яасан хүйтэн юм бэ? Гар гэдэг хөшчихөөд товчоо ч тайлж чадахгүй байна шүү...

	Хаалга нүдэж;

	— Нээ гэж хашхирах дуу сонстов.

	— Хэн хаалга нүдэж байна гэж Чуб асуув.

	— Хаалга нээ! гэж урьдынхаасаа улам чангаар хашхирав.

	— Төмөрчин байна шүү дээ. Солоха чи намайг нэг газар нуу. Би энэ бузар амьтанд харагдаж нүдний булай болохыг хүсэхгүй байна гэж Чуб малгайгаа шүүрч өгүүлэв.

	Солоха авгай өөрөө ч айж бүтэж үхэх гэж байгаа юм шиг сандчин гүйж мартан мунгинаж гэлэнтний байгаа шуудайд ор гэж дохижээ. Хөөрхий гэлэн хоолой засаж ханиаж өвдсөнөө мэдэгдэх ч зав өгөлгүй нүсэр эр бараг толгой дээр нь сандайлаад хөлдүү гуталтай хөлөө шанааных нь хажуугаар жийжээ.

	Төмөрчин орж ирээд ганц ч үг хэлэлгүй, малгайгаа ч авалгүй ханзан дээр бараг унах шахам хэвтжээ. Тэр ч санаа маш зовуурьтай байсан нь илэрхий. Солоха хаалгаа дөнгөж хаамагц нэг хүн тогшсон нь хасаг эр Свербыгуз ажээ. Үүнийг бол нуух ч аргагүй байсан нь таарах шуудай ч олдохгүй билээ. Толгойгоос хавьгүй биерхүүгээс гадна Чубын түншээс чацархаг ажгуу. Иймээс Солоха Свербыгузыг ногооныхоо хашаанд оруулж хэлэх үгийг нь сонсохыг боджээ. Төмөрчин байшингийнхаа өнцөг буланг бухимдан харж тэртээ тэнд наргиж зугаалагчдын дуу хуурыг сонсож байснаа шуудайнуудыг ажжээ. «Энэ муусайн шуудай юунд байгаа билээ дээ? Эндээс зайлуулбал таарах юм. Маргааш баяр болох гэж байхад байшинд элдэв хог новш байх ч гэж дээ. Дархны газар аваачдаг хэрэг» гэж тэр бодоод том шуудайнуудад ойртон сууж хооронд нь бөх гэгчээр холбон үүрэхээр болов. Түүний санаа өөр юманд шилжээгүй сэн бол шуудайгаа хүлсэн олс толгойтой үсийг нь мушгин татахад Чуб хэрхэн гиншсэн болоод толгой илт мэдэгдэхээр амьсгаадаж байсныг ажих байжээ. 

	«Энэ өөдгүй Оксана ухаан санаанаас минь гарахгүй гэж үү?» Бодъё гээгүй байхад бодогдоод, гагцхүү Оксана бодогдоод байдаг ажээ. Бодол гэдэг зоригийг давдаг нь юу вэ? Чөтгөр ав гэж, энэ муусайн шуудай чинь хүнд бол оо шив! Нүүрснээс өөр юм хийсэн дэг ээ. Би ч мөн тэнэг амьтан шүү! Одоо над юм болгон хүнд санагдана гэдгийг мартчихжээ. Би чинь тавтын зэс зоос, морины тахыг ганц гараараа л нугалж тэнийлгээд байдаг сан биш үү. Одоо тэгэхэд шуудай нүүрс даахгүй болжээ, Удахгүй салхинд хийсэн унана байх аа даа. Үгүй ээ гэж хашхирснаа дуугүй болж зориг ороод, — Би чинь ямар хүүхэн биш дээ! Хэнд ч элэг доог болохгүй! Ийм арван шуудайг ч өргөнө» гэж ганцаараа ярьжээ. Хоёр хүдэр эр ч даахааргүй шуудайтай юмыг дажгүй өргөөд ёроолд нь чөтгөр эвхрэн хэвтэж байгаа шуудайг харж «Энэ жаахныг ч гэсэн авъя. Үүнд чинь багажаа хийсэн байх аа» гээд мөн авчээ. Тэр байшингаасаа гарч:

	Би хүүхнүүдтэй орооцолдохгүй гэж аялан оджээ.

	 

	* * *

	 

	Гадаа гудамжинд дуу шуугиан улам ч хөгжжээ. Зэргэлдээ тосгоноос ч ирж найгалзан түлхэлцэх улсын тоо нэмэгджээ. Харчуул дураараа дургиж наргин цэнгэнэ. Залуу хасгууд агшин зуур дуу зохион дуулцгаана. Гэнэт нэг эр олны дундаас гарч:

	 

	Өглөгч хувин

	Өгч хайрла!

	Болсон будаа

	Боов хайрла!

	Хайрла хайрла

	Хиам хайрла!

	 

	гэж хар тараараа дуулахад цөм инээлдэн хөхүүлжээ. Бяцхан гэгээвч нээгдэж гэр зуураа буянт өвгийн хамт үлдсэн эмгэн буурлын туранхай гар цухуйж хэрчим хиам, боовны хэлтэрхий сарвайх бүлгээ. Харчуул, хүүхнүүд дор нь шуудайгаа тосон олзыг хураана. Харчуул нэг газар тал бүрээсээ цуглаж хүүхнүүдийг хүрээлэн авч нэг нь бөөн хөр цас шидэж нөгөө нь шуудай аар саар юмаа задалж асгаж бөөн дуу шуугиан болжээ. Өөр нэг газар хүүхнүүд нэг хархүүг барьж аваад хөлийг нь нугалж дээш хөөргөн шидсэн нь шуудайн хамтаар газар унажээ. Бүхэл шөнөжин наргихаас ч буцахгүй улс аа. Шөнийн тэнгэр ч мэдсэн юм шиг дулаарч сарны гэрэл цастай нийлэхдээ улам ч саруулхан ажам. Төмөрчин шуудайтай юмаа үүрсээр зогсвоос түүнд олны шуугиан дотор Оксаны ярих, инээх сонстох мэт болжээ. Бүх бие нь чичирч шуудайнуудаа газар шидэхэд ёроолд нь байсан гэлэн бэртсэн бололтой ёолж, толгой сүрхий янцаглажээ. Төмөрчин юм багатай шуудайгаа үүрч Оксаны дуу сонсогдсон бөөн хүүхнүүдийн хойноос яваа хэсэг харчуултай оджээ.

	Үнэхээр ч Оксана тас хар нүдээ гялалзуулсан хатан хаан адил зогсох ажээ. Нэг аятайхан залуу түүнд юм ярихад инээж байхыг үзвээс магад зугаатай юм бололтой. Гэхдээ тэр ерөөс цаг ямагт инээж байв. Төмөрчин өөрөө мэдэлгүй олны дундуур зүсэж Оксаны дэргэд ирчихжээ. «Вакула чи сайн явж байна уу? Их зугаалав уу? Яасан ч дундуурхан шуудайтай юм дээ! Хатан хааны гутлыг олов уу? Олоод ирээрэй, чамтай сууна шүү» гэж тэр төмөрчнийг галзууруулах дөхдөг нөгөө ёжлонгуй инээдээрээ инээж өгүүлээд хүүхнүүдтэй цуг гүйн оджээ.

	Вакула шаасан гадас шиг зогсоно. «Чадашгүй нь. Чадал барагдлаа... Бурхан минь, яагаад Оксана ийм ер биш гоо төрөө вэ? Харц нь, үг яриа нь, ерөөс юм болгон нь шатаачих гээд байх юм. Өөрийгөө барих маань ч өнгөрчээ! Юм бүхнийг эцэс болгоё. Усанд живж үхье, намайг дурсаж байх болтугай!» гэж төмөрчин өгүүлээд шийдэмгий алхаж бөөн залуустай зэрэгцэн очоод Оксанатай зэрэгцэж хэлсэн нь: «Салах ёс гүйцэтгэе, Оксана! Тохирох ханиа олж аваарай. Энэ хорвоод дахин надтай уулзахгүй» гэжээ. Гоо бүсгүй гайхаж нэгийг хэлэх гэсэн боловч төмөрчин гараараа далласаар гүйжээ.

	«Вакула хаачна вэ» гэж гүйж яваа төмөрчнийг харахдаа харчуул хашхирна. «Ах дүү нар минь, салах ёс гүйцэтгэе. Бурхны авралаар нөгөө ертөнцөд учиръя. Энэ хорвоод та бүхэнтэй хамт зугаалах тавилангүй ажээ. Сайн санаж яваарай! Нүгэлт миний хойдохыг даахыг эцэг Кондратат гуйгаарай. Эгэл жир юм хийсээр дээд тэнгэр, буянт эхийн хөргийн өмнө нүгэлт би зул барьж чадаагүй билээ. Миний бүх хөрөнгийг сүмд өгөөрэй! Салах ёс гүйцэтгэе!» гэж Вакула хариу өчнө. Төмөрчин ингэж хэлчхээд шуудайтайгаа үүрсээр цааш гүйхэд харчуул «Энэ чинь галзуурчээ!» гэлцэнэ. «Өнгөрч дээ хөөрхий! Яаж өнгөрснийг нь дуулгая» гэж дэргэдүүр нь өнгөрсөн эмгэн сүжигтэйгээр бувтнажээ.

	 

	* * *

	 

	Вакула хэдэн гудамж өнгөрөөд амьсгаагаа дарахаар зогсов. «Үнэндээ би чинь хаашаа гүйгээд байна даа? Юм болгон өнгөрсөн юм шиг. Нэг арга бодъё байз. Запорожийн хасаг гүзээ Пацюкийнд очдог хэрэг байна шүү. Түүнийг чинь чөтгөр болгоныг таньдаг, дуртайгаа хийдэг гэлцдэг билээ. Тэртэй тэргүй дүүрсэн толгой, очъё» гэж тэр боджээ. Ингэхэд удтал хөдлөлгүй хэвтсэн чөтгөр баярлан дэвхцэхэд шуудайтай юмыг өөрөө гараараа хөдөлгөж орхив гэж бодсон төмөрчин бялархуу гараараа нэг цохиж аваад мөрөн дээгүүрээ шидэн гүзээ Пацюкийнд очихоор алхжээ.

	Гүзээ Пацюк эрт үед үнэхээр Запорожийн хүн байжээ. Хөөгдсөн ч юм уу, өөрөө оргосон ч юм уу, хэн ч үл мэднэ. Диканькид ирээд арав, арван таван жил болж байгаа хүн. Анханд ёстой л Запорож эрийн ёсоор аж төрж байсан нь юу ч хийдэггүй, хоногийн дөрөвний гурван хувийг унтаж өнгөрөөдөг, зургаан хадланчийн дайтай иддэг, нэг уухдаа хувин архи уудаг байжээ. Архийг бол ч шингээх савтай нь хэдийгээр намхан боловч тун ч бүдүүн ажээ. Өмд даанч шалхгар нь гудамжаар ямар ч хол алхсан хөл нь огт үзэгдэхгүй агаад архины ган алхаж яваа мэт ажээ. Үүнээс болоод гүзээ нэр авсан ч байж болох юм. Түүнийг тосгонд ирээд хэдхэн хоноход домч гэж цөм мэджээ. Хүн өвдвөл Пацюкийг даруй дуудах бөгөөд тэр шившлэг уншихад өвчин аяндаа эдгэх билээ. Өлссөн тайж ховдоглож байгаад хоолойдоо загасны яс оруулчихсанд Пацюк ууц нуруу руу нь ганц цохиод хоолойд нь ямар ч гэм зэм суулгалгүй уул ясыг гаргажээ. Сүүлийн үед түүний үзэгдэх цөөрсөн нь залхуугаас ч болсон байж мэдэх юм, жил ирэх тутам хаалгаар орж гарах нь төвөгтэй болсноос ч байж мэдэх л юм. Учир иймээс хүмүүс хэрэг болбол өөрсдөө очдог болжээ. Төмөрчин баахан зүрхшиж орж очвол Пацюк тавагтай бин дээр нь тавьсан бяцхан гангийн өмнө турк маягаар суужээ. Уг тавагтай бин яг амны нь дэргэд байв. Пацюк ганц хуруугаа хөдөлгөлгүйгээр толгойгоо бяцхан тонгойлгож шөл оочин бинг шүдээрээ зуун авч байв. 

	«Энэ лав Чубээс залхуу буй заа. Чуб ядахдаа халбагаар хоол иддэг байх. Энэ бол гараа ч хөдөлгөдөггүй ажээ!» гэж Вакула дотроо бодов. Пацюк хоолондоо болоод төмөрчний орж ирэхийг ч мэдээгүй бололтой. Вакула босго алхмагцаа мэхийхэд ер ажсангүй.

	Төмөрчин дахин мэхийж

	— Би эрхэм танд зорьж ирлээ гэв.

	Бүдүүн Пацюк толгойгоо нэг өндийлгөснөө дахиад л бингээ идэв.

	— Уурлуулах гэсэн юм биш шүү, би чамайг өчүүхэн ч атугай гомдооё гэж бодоогүй байна. Ингэхэд чамайг чөтгөртэй бага зэрэг холбоотой гэлцдэг шүү дээ гэж төмөрчин зориг орж хэлэв.

	Вакула энэ үгийг хэлчхээд даан ч шулуухан, өчүүхэн ч атугай зөөлрүүлэхгүй хэлчхэв үү дээ, бинтэй хувингаа авч нүүр лүү маань шидчих байх. Халуун шөл нүүр түлчихдэг болов уу гэж баахан айж нүүрээ ханцуйгаараа таглан зайлсхийж зогсов.

	Гэвч Пацюк харснаа мөн л бингээ идсээр ажээ.

	Төмөрчин улам ч урам зориг орж;

	— Пацюк чамайг зорьж ирлээ. Бурхан чамайг тэтгэж эд агуурс идэж уух элдэв бүхнээр бялхаж байг! гэж Полтавд зуутын даргын хашаа будаж байхдаа сурсан чамин үг хэлжээ. — Хилэнцэт амьтан би өнгөрч байна! Энэ хорвоод тус болох юм алга! Юу л болбол болог чөтгөрөөс өөрөөс нь тусламж эрье гэж бодож байна. Ямар вэ дээ? гэснээ Пацюк таг дуугүй суухад, — Би одоо яавал таарах вэ? гэжээ.

	— Чөтгөр хэрэгтэй бол чөтгөр лүү очдог байгаа даа? гэж төмөрчнийг харалгүй, хоолоо идсэн хэвээр Пацюк өгүүлэв.

	— Чухам ийм учраас л танайд ирлээ шүү дээ. Чөтгөртэй уулзах замыг чамаас өөр хэн ч мэдэхгүй гэж Вакула хэлээд мэхийв.

	Пацюк ганц ч үг дуугаралгүйгээр хоолоо идэж барав.

	— Сайн хүн өршөөж хайрла! Гахайн мах, хиам, гурил, бөс бараа, өөр төөр юм хэрэг болбол сайн хүмүүсийн ёс байна, харамлахгүй шүү. Барагцаалбал чөтгөртэй яаж уулзахыг хэлж өгөөч?

	— Чөтгөр үүрээд яваа хүн хол явах хэрэггүй байхаа гэж Пацюк нэг янз алдалгүй амарлингуй өгүүлэв.

	Эдгээр үгийн утга духан дээр нь бичээстэй байх ёстой гэсэн юм шигээр Вакула Пацюкийг болгоож харав. «Юу гэсэн үг вэ?» гэж гайхсан байдал илэрхий болоод түрүүлж гарах үгийг бин шиг залгихад бэлтгэх мэт амаа ангайлгажээ. Гэвч Пацюк дуу шуугүй байлаа. Пацюкийн өмнө бяцхан ганц бин ч байхгүй шалан дээр хоёр модон таваг нэгэнд нь боов, нөгөөд нь цөцгий байхыг Вакула ажаад нүд, санаа хоёр нь эдгээр зоог дээр аргагүй тусжээ. «Пацюк боов яаж идэхийг харъя байз. Бин идсэн адил тонгойж лав чадахгүй. Эхлээд боовоо цөцгийд дүрэх ёстой» гэж Вакула бодож байтал Пацюк боовыг харж амаа ангайлгав. Боов тавгаас үсрэн гараад цөцгийнд орж өнхрөн Пацюкийн аманд орж иржээ. Пацюк идчихээд дахин ангайхад боов мөн хуучин янзаараа аманд нь орж байв. Пацюк зажилж залгихаас өөр явдал алга. «Яасан гайхалтай юм бэ?» гэж төмөрчин амаа ангайн гөлрөхөд боов аманд нь орж уруулыг нь цөцгий болгож байжээ. Вакула боовыг хэлээрээ түлхэн гаргаж хаяад уруулаа арчихдаа хорвоод ямар их гайхамшиг байдаг, далдын хүчин хүнийг хэрхэн мэргэн болгодгийг эргэцүүлэн бодож гагцхүү Пацюк өөрт нь тус болж чадна гэж итгэж байжээ. 

	«Мэхийж гуйгаад л байх юм шүү, энэ өөрөө сайтар бодог... Үгүй энэ чинь юу билээ! Өнөөдөр чинь баярын цайллагын өдөр шүү дээ. Тэгэхэд энэ хүн хориотой боов боорцог л идээд байх юм. Би ч ер яасан тэнэг амьтан бэ? Энд зогсоод л нүгэл хураагаад байх юм! Явдаг хэрэг ээ!» гэж бодоод сүжигтэн төмөрчин гүйн гарч одов.

	Гэвч яагаа ч үгүй байхад шуудай дотор баярлан суугаа чөтгөр ийм их олзоо алдахыг хэрхэн хүсэх билээ. Төмөрчин шуудайг газар тавимагц гараад хүзүү дээр нь морджээ.

	Төмөрчний нуруугаар хүйтэн дааж айж зэвхий цагаан болоод яах ч аргаа олохгүй залбирал үйлддэг бил үү гэж бодлоо... Гэтэл чөтгөр нохой толгойгоо баруун чихэнд нь наалдуулаад:

	— Би чиний нөхөр байна. Анд нөхрийнхөө тусын тулд бүхнийг хийнэ! гэснээ зүүн чихэнд нь, — Хэд л бол хэдэн мөнгө өгнө гээд баруун чихэнд нь, — Оксана өнөөдрийн дотор биднийх болно гэж шивгэнэжээ. Төмөрчин бодол болон зогсоно.

	— Ийм их тус хүргэвэл чиний төлөө зүтгэнэ! гэж эцэст нь хэлэв.

	Чөтгөр баярлахдаа гараа алдлан төмөрчний хүзүүг бөмбөр мэт дэлдэж байв. «Төмөрчнийг эрхэндээ орууллаа. Чөтгөрийг элэглэсэн элдэв зураг, далан худал юмны төлөө өшөөгөө авна даа. Тосгоны хамгийн их сүжигтэй хүнийг эрхэндээ оруулсныг үзэхдээ нөхөд маань юу гэх бол?» гэж чөтгөр бодно. Тамын хөөргөн чөтгөрийг хэрхэн дооглох, элдвийг сүвэгчлэхдээ хосгүй гэдэг доголон чөтгөр яаж атаархан уурлахыг бодохдоо баярлан инээж байв.

	— Вакула аа! Харилцан гэрээ хийлгүйгээр юу ч бүтэхгүй гэдгийг чи мэднэ шүү дээ гэж чөтгөр алдчихаас айсан мэт хүзүү дээрээс нь буулгүй өгүүлэв.

	— Би бэлэн байна. Та нар чинь цусаараа гарын үсэг зурдаг гэл үү. Зогсож халааснаасаа хадаас авъя! гэж төмөрчин гараа гэдрэгээ явуулж чөтгөрийг сүүлдэн авав.

	— Яасан алиа амьтан бэ? За за боль, дүрсгүйтэх чинь болоо! гэж чөтгөр инээн хашхирав.

	— Байзнаарай хонгор минь! Энэ чамд ямар санагдана? гээд төмөрчин залбирал үйлдэхэд чөтгөр хурга шиг номхорчээ. — Байзнаарай гэж сүүлнээс нь татаж газарт буулгаад, — Сайн хүмүүс, үнэнч христос шашинтныг нүгэл үйлдүүлэх ямар болохыг чи үзнэ гэж.

	Төмөрчин чөтгөрийн сүүлийг тавилгүй дээр нь мордоод христосын залбирлын ёсоор гараа наманчлав.

	— Вакула, өршөөж хайрла! Хүссэн бүгдийг чинь гүйцэтгэе. Амин сүнсийг минь үлдээ. Аймшигт хэрээсийг над дээр бүү тавь! гэж чөтгөр гунигтайгаар гонгиножээ

	— Бузар амьтны дуу хоолойг хараач! Яахыгаа би өөрөө мэднэ. Одоохон чи намайг авч яв. Шувуу шиг түргэн явна шүү!

	— Хаашаа!

	— Петербург, шууд хатан хааныд! 

	Төмөрчин агаарт хөөрөхдөө нэлээд айж агсрагдав.

	 

	* * *

	 

	Оксана төмөрчний жигтэйхэн үгийг бодож удтал зогсжээ. Хэтэрхий ч ширүүн байж уу даа гэж бодно. «Аливаа нэгэн аймшигт зүйл хийвэл яана даа? Ямар ашиг байх билээ? Тэр гутрахдаа өөр нэгэнд сэтгэлтэй болж түүнийгээ тосгоны тэргүүн сайхан хүүхэн гэж ч мэдэх юм шүү. Үгүй байх аа. Тэр над сэтгэлтэй юм чинь. Би чинь сайхан хүүхэн шүү дээ! Тэр намайг хэнээр ч солихгүй. Тэгэх нь дүрсгүйтэж байгаа юм. Би үнэндээ ч ширүүн догшин шүү. Дургүй юм шиг царай гаргаж байгаад нэг үнсүүлэх хэрэгтэй юм байна. Тэр хэчнээн баярлах бол!» гэж бодсоноо салхин сэнс шиг гоо хүүхэн үеийнхээ хүүхнүүдтэй алиалан наргиж байв.

	— Байзнаарай, төмөрчин шуудайнуудаа мартчихжээ. Яасан лут шуудайнууд вэ? Тэр ч бидэн шиг наргиагүй бололтой. Энд лав хугас хонины мах бий байх. Хиам, талх, тариа ч зөндөө биз. Их олз шүү! Хэд хэдэн найрт хүрнэ дээ гэж нэг хүүхэн хэлэв.

	Оксана угтаж аваад:

	— Энэ төмөрчний шуудайнууд уу? Манайд оруулж юу хийснийг нь үзье.

	Бид даахгүй юм байна! гэж хөдөлгөж чадалгүй өгүүлэв.

	— Байзнаарай, бушуухан чарга авчирч аваачъя гэж Оксана өгүүлэв.

	Цөмөөр чарга авчрахаар одов. Гэлэн хэдийгээр хуруугаараа оролдож байгаад бяцхан нүх гаргасан боловч шуудайнд байгаа улс ихэд уйджээ. Улс амьтан үгүй бол гэлэнтэн гарчхаж чадахаар байсан боловч улсын дунд гарна гэдэг амьтны доог болно гэсэн үг ээ... Үүнээс болж гарахыг тэсэн хүлээж Чубын хайр найргүй гутлын уланд баахан ёолно. Чуб ч болов суухад эвгүй, аймаар юм дор нь байгааг мэдэж гаргахыг багагүй мөрөөднө. Гэтэл охиныхоо хэлэхийг сонсоод сэтгэл тайвширч өөрөө гарахыг ч бодсонгүй. Учир нь гэвэл эндээс харихад лав зуу, аягүй бол хоёр зуун алхам бий гэж бодно. Гарлаа гэхэд юм хумаа янзлах, дээлээ товчлох бүсээ бүслэх хэчнээн их ажилтай вэ? Малгай нь бас Солоха авгайнд байдаг. Хүүхнүүд чаргаар аваачвал дээр юм даа. Гэвч Чубын бодлоор болсонгүй нь хүүхнүүдийг чарга авчрахаар явсан хоорондуур туранхайдуу түнш нь дарсны пүүсээс сэтгэл дундуурхан гарч иржээ. Пүүсийн эзэн авгай өр төлж чадна гэж ер итгэсэнгүй. Сүжигтэн тайж ирж дайлах болов уу гэж хүлээсэн нь цөм гэртээ байж шударга шашинтны ёсоор гэрийнхэнтэй цуг гүнцэг барьжээ. Түнш зан заншил эвдэрч дарс худалдагч еврей авгай чулуу шиг зүрхтийн тухай эргэцүүлэн бодож гэлдэрсээр шуудайнуудыг үзэж гайхан зогсжээ. «Нэг нь ийм шуудайтай юмаа зам дээр хаячихдаг байна шүү. Энд лав гахайн мах бий байх аа. Ямар азтай нь ийм их юм олж авсан бол доо! Мөн ч лут шуудайнууд байна шүү! Дан талх мантуу байсан ч их юм шүү дээ. Дандаа л хавтгай талх байсан ч еврей авгай нэг талханд архины наймны нэг хувь өгнө. Хүн харахаас өмнө аваачъя» гэж ийш тийшээ харан өгүүлжээ. Тэгээд Чуб, гэлэн хоёрын байгаа шуудайг үүрэх гэтэл даанч хүнд байжээ.

	— Ганцаараа аваачихад хүнд юм. За бүр болзоотой юм шиг нэхмэлчин Шапувленко ч ирлээ. Сайн байна уу, Остап?

	— Сайн гэж хэлээд нэхмэлчин зогсов.

	— Хаашаа явж байгаа юм бэ?

	— Зүгээр л хөлийнхөө хөдөлсөн зүг явж байна.

	— Шуудайтай юм аваачилцаж өгөөч! Нэг хүн наргиж явж цуглуулаад зам дээр орхичихжээ. Олзны юм хоёул хуваая.

	— Юу байгаа юм бэ? Талх тариа юм болов уу?

	— Юм болгон бий байх аа.

	— Тэд түр зуур ч азналгүй хашаанаас саваа хугалж аваад шуудайтай юм дамжлан явав.

	— Хаашаа аваачих вэ? Пүүст үү? гэж нэхмэлчин замдаа асуув.

	— Пүүст аваачих юм уу гэж бодсон юм. Бузар еврей авгай хулгайн юм байх гэж бодоод итгэхгүй л дээ Тэгээд ч би сая л пүүсээс гарч ирлээ шүү. Хоёул манайд аваачъя даа. Авгай эзгүй, бидэнд саад болох хүн үгүй.

	— Авгай чинь байхгүй нь лав биз гэж! хянуур нэхмэлчин асуув.

	— Бурхан минь, бид ч бас өөрийн ухаантай улс шүү. Чөтгөр л намайг түүний байгаа газар аваачиж магад. Манай эхнэр авгайчуултай шөнөжин дэмийрэх байлгүй.

	Шуудайтай юм үүрсэн хоёр түнш хашаанд орж ирэх чимээгээр авгай нь үүдээ нээгээд

	— Хэн бэ? гэж хашхирав.

	Түнш мэл гайхаж цэл хөхрөв.

	— Тэгнэ ээ тэгнэ гэж нэхмэлчин хэлээд гараа унжуулан зогсов.

	Түншийн авгай бол хорвоод ховор бус эрдэнэ билээ. Хар хүнийхээ адилаар гэртээ бараг байдаггүй бөгөөд өдөржингөө чинээлэг авгайчуул, түншүүдээрээ явж хоол ундыг нь магтан магтан идэж хааяадаа өглөөгүүр нөхөртэйгөө дайралдвал зодолддог билээ. Тэдний байшин мужийн бичээчийн шалхгар өмднөөс хувь илүү хуучин, дээвэр нь зарим газраа сүрэлгүй ажээ. Сүлжмэл хашааны гагцхүү ор үлдсэн нь эндхийнхэн хэн нь ч гэрээс гарахдаа нохой айлгах саваа ганц ч удаа авдаггүй бөгөөд түншийн ногооны хашааны хажуугаар өнгөрөхдөө дуртай бургасаа сугалан авдаг ажээ. Зуухандаа гурван хоног гал түлсэнгүй. Эелдэг авгай нь сайн хүмүүсээс гуйж олсон юмаа хар хүнээсээ аль болох хол нуудаг атлаа пүүст аваачаад уучхаж амжаагүй байгаа олзыг нь түрэмгийлэн булаадаг ажээ. Түнш хэдийгээр ямагт тайван хүн боловч эхнэртээ бууж өгөх дургүй учир бараг гэрээс гарах болгондоо хоёр нүдэндээ сувдан дусалтай гарах агаад эрхэм авгай нь ч нөхрийнхөө догшин хэрцгий, зодож жанчдагийг чавганц хүүхнүүдэд дуулгахыг яаран уухилан оддог билээ.

	Ийм санаандгүй явдал тохиолдсонд нэхмэлчин түнш хоёрын санаа зовсон нь одоо ойлгомжтой биз! Тэр хоёр шуудай юмаа буулгаад биеэрээ хаацайлахыг оролдсон боловч нэгэнт оройтжээ. Түншийн авгай хөгширч нүд муудсан боловч шуудайтай юм харахтайгаа ажгуу.

	— Яасан сайн юм! Ийм их юм цуглуулдаг чинь овоо шүү! Сайн хүмүүс чинь ийм л байдаг юм. Гэхдээ энд тэндээс сэлбээгүй биз. Одоохон би наадахыг чинь үзье! гэж харцага шиг баярласан авгай хэлэв.

	— Халзан чөтгөр л чамд үзүүлэх байх, бид бол үгүй гэж түнш уцаарлан өгүүлэв.

	— Чамд ямар хамаа байна? Чи биш бид олсон юм гэж нэхмэлчин хэлэв.

	— Архичин хог минь, үзэхдээ л үзнэ! гэж авгай хэлээд өндөр туранхай түншийн эрүүг цохин шуудайтай юм руу тэмүүлэв.

	Гэвч нэхмэлчин, түнш хоёр шуудайтай юмаа эрэлхгээр хамгаалсан учир авгай арга буюу ухрав. Тэр хоёр ухаанаа олж амжаагүй байтал авгай шилээгүүр барьсаар гарч ирэв. Хар хүнээ гар дээр нь, нэхмэлчний нуруун дундуур нь шилээгүүрээр татаж аваад шуудайны дэргэд хэдийн очжээ.

	— Бид чинь түүнийг алдчих нь энэ үү? гэж нэхмэлчин сэхээ орж өгүүлэв.

	— Алдчихлаа! Харин чи яагаад алдчихав гэж түнш тайвнаар өчив.

	Нэхмэлчин баахан дуугүй байснаа нуруугаа тэмтрэн үзэж:

	— Танай шилээгүүр төмөр юм аа даа. Манай эхнэр өнгөрсөн жилийн яармаг дээр шилээгүүр авсан. Цохиод л авдаг юм. Өвддөггүй юм шүү дээ гэжээ.

	Энэ завсар дийлсэн авгай шалан дээр тосон дэн ойртуулж тавьчхаад шуудайны амсрыг тайлж өнгийн харав.

	Гэвч шуудайг сайн харсан хөгшин нүд энэ удаад хуурагджээ.

	— Хүүш, бүхэл бүтэн зэрлэг гахай байх юм гэж баярлан алгаа ташиж хашхирчээ.

	— Зэрлэг гахай гэнэ! Бүхэл гахай гэнэ шүү! Чамаас л боллоо гэж нэхмэлчин түншийг ёвроход:

	— Яая гэх вэ дээ гээд дал мөрөө хавчжээ.

	— Юу яая гэх вэ дээ гэж? Зогсоод яах юм бэ? Шуудайтай юмаа булаан авъя! Бушуулъя!

	— Зайл чи, зайл, энэ чинь манай гахай байгаа юм! гэж нэхмэлчин ойртон хашхирав.

	— Чөтгөр авмар чинь чи тонилж өгөөч. Чиний юм биш шүү дээ гэж түнш дөхөж очоод өгүүлэв.

	Авгай дахин шилээгүүрээ авах гэтэл шуудай дотроос Чуб гарч ирээд хашаа дунд очин зогсож сая удтал нойрсоод сэрсэн хүн шиг суниаж байв.

	Түншийн авгай банзлаа шүүрэн хашхирч цөм амаа ангайн гөлөрчээ.

	— Тэнэг авгай чинь зэрлэг гахай гээд байсан биш үү? Энэ чинь гахай биш байна шүү дээ! гэж түнш нүдээ бүлтийлгэж хэлэв.

	— Ийм хүнийг бас шуудайд хийдэг байжээ. Ямар ч атугай далдын бузар хүрч оролцсон хэрэг. Энэ чинь гэрээс гардаггүй амьтан шүү дээ! гэж нэхмэлчин айн балмагдан өчив.

	— Түнш шив дээ! гэж сайтар ажиглаж харсан түнш хэлэв.

	— Чи хэн гэж бодов? Та нарыг бас сайхан дөнгөө биз? Та нар чинь намайг гахайн махны оронд идчих шахлаа шүү. Байзнаарай, би та нарыг нэг баярлуулчихъя! Шуудайд нэг амьтан бий шүү. Гахай биш гэхэд торой байх. Ямар ч л гэсэн нэг амьтан бий. Миний дор үргэлж л хөдлөөд байсан даг гэж Чуб инээмсэглэн өгүүлжээ.

	Нэхмэлчин түнш хоёр шуудай руу гүйн хүрэхэд гэрийн эзэгтэй нөгөө талаас дайрч, нуугдах газар яавч олдохгүйг мэдсэн гэлэн гарч ирээгүй бол дахин зодоон үүсэх байжээ.

	Түншийн авгай хөшөө шиг зогсож шуудайнаас гаргахаар шүүрч аваад байсан гэлэнгийн хөлийг тавив.

	Өөр нэг хүн гарч ирлээ! 

	— Хорвоо гэдэг ямар ч болоо юм дээ!... толгой эргэж байна. Талх, хиамны оронд хүн хийдэг болжээ! гэж нэхмэлчин айн хашхирав.

	— Гэлэн байна шүү дээ! Солоха чамайг даа! Шуудайлаад л байдаг байна шүү... Гэр дүүрэн шуудайнууд байсан юм аа, ер нь... одоо л бодоход шуудай бүрд хоёр хүн хийж дээ. Ганц над л сэтгэлтэй гэж... За яамай, Солоха чамайг даа! гэж бүгдээс илүү гайхсан Чуб өгүүлжээ...

	 

	* * *

	 

	Нэг шуудайтай юм алга болсонд хүүхнүүд бага зэрэг гайхсан боловч «Яая гэхэв, бидэнд энэ нь ч гэсэн хүрнэ» гэж Оксана өгүүлжээ. Цөмөөрөө шуудайтай юмыг өргөж чарга дээр тавив. 

	"Шуудайны амсар тайлж гарга гэж хашхирвал тэнэг хүүхнүүд чөтгөр байна гэж айн зугтах учир аягүй бол маргааш өглөө хүртэл гадаа байх болно" гэж ахлагч бодоод дуугүй байжээ. Хүүхнүүд гар гараасаа найрсгаар хөтлөлцөн чаргыг цасан манан хадуулан чирч оджээ. Олон дүрсгүй охид чарга дээр, зарим нь ахлагч дээр суужээ. Ахлагч энэ бүхнийг тэвчихээр шийдэв. Явсаар зорьсон газраа ирж хашаа, байшингийн хаалгыг цэлийтэл онгойлгож шуудай юмаа хөхрөлдсөөр чирч оруулав «Юу байгаа юм бол доо» гэлцэн шуудайны амсрыг тайлж гарав. Ахлагч шуудайд орсон цагаас хойш хоолой нь загатнаж байснаа тэсэхээ болиод ханиаж найтааж гарав.

	— Ямар нэг хүн байна! гэж цөмөөр айж хашхиралдан гүйж гарцгаав.

	— Юу болоо вэ? Галзуурсан юм шиг хаашаа гүйж байгаа юм? гэж Чуб орж ирэнгээ асуув.

	— Аав аа! Шуудайнд нэг хүн байна! гэж Оксана хэлэв.

	— Шуудайнд? Та нар хаанаас олсон юм бэ?

	— Төмөрчин зам дээр хаяж орхисон юм гэж цөм зэрэг хэлэв.

	«Би хэлээгүй юу?..» гэж Чуб дотроо бодоод

	— Юундаа айсан юм бэ? Үзье л дээ. Нэр овгоор нь хэлсэнгүйд бүү хилэгнээрэй, аль вэ хүн гуай шуудайнаас гараач гэжээ.

	Шуудай дотроос ахлагч гарч ирэв.

	— Аяа! гэж хүүхнүүд хашхиралдав.

	— «Ахлагч бас тийшээ очсон хэрэг байна шүү. Ийм л байдаг байж дээ!..» гэж ахлагчийн толгойноос аваад хөлийг хүртэл ажиглан өөртөө өгүүлээд өөр юү ч хэлж чадсангүй.

	Ахлагч өөрөө ч мөн сандарч юу ярих ухаанаа олохгүй байлаа. 

	— Гадаа хүйтэн байгаа биз? гэж Чубээс асуув.

	— Хүйтэвтэр байна. Чамаас нэг юм асууя. Чи гутлаа тосоор арчдаг уу, давирхайгаар арчдаг уу? гэж Чуб асуухдаа "Ахлагч та яагаад энэ шуудайнд орчхов?" гэж асуух гэснээ чухам яагаад шал ондоо юм ярьснаа өөрөө ч ойлгосонгүй.

	— Давирхай дээр байдаг юм! За Чуб баяртай гэж ахлагч хэлээд малгайгаа бүчлэн гарч одов.

	— Гутлаа юугаар арчдаг вэ? гэж яагаад тэнэглэж асууж орхив оо! гэж Чуб ахлагчийн хойноос харж өгүүлээд, — Солоха чи сайхан мэдээрэй! Ийм хүнийг бас шуудайд хийх гэж! Шулам шүглэсэн муу хар эм! Би ч мөн тэнэг амьтан шүү.... Тэр бузар шуудай хаана байна?

	— Би булан руу хаячихсан. Өөр юу ч байхгүй гэж Оксана өгүүлэв.

	— Байхгүй гэдгийн чинь учрыг би мэднэ! Нааш нь аваад ир, өөр нэг хүн байх ёстой! Сайн сэгсрээд үз. Алга уу? Бузар хар эм. Гаднаас нь харахад ариун явдалтай бөгөөд хориотой хоол ч иддэггүй амьтан шиг.

	Чуб зав ихтэй болохоор уур хилэнгээ барж л сууг, түүнийг яах вэ орхиё. Одоо лав есөн цаг болж байгаа байх, төмөрчнийг сонирхъё.

	 

	* * *

	 

	Вакула анхандаа газраас их дээш хөөрч бөхийсхийхгүй бол малгайгаараа сарыг шүргэх шахаж шумуул адил нисэж, доошоо юу ч харж чадахгүй явахдаа ихэд айж байснаа жаахан яваад зориг орж чөтгөрийг даажигнаж байжээ. Хүзүүнээсээ тайлсан хэрээсээ мулталж ойртуулахад чөтгөр айж сандарч ханиах найтаах зэрэгцэх нь төмөрчинд үнэхээр зугаатай байлаа. Толгойгоо илбэхээр гараа дээшлүүлэхэд хэрээслэх гэж байна гэж бодохдоо чөтгөр улам ч хурдална. Дээд тэнгэрт тун ч саруулхан ажээ. Мөнгөлөг нимгэн манан бүхий агаар тув тунгалаг. Юм бүхэн ив илэрхий нь ваарт суугаад нисэн яваа бөө, бөөгнөрөөд нүд ирмэн тоглож буй одод, үүл адил багшран буй сүнсний үүр, сарны гэрэлд бүжиглэж байснаа төмөрчнийг хараад малгайгаа авч байгаа чөтгөр, саяхан эм шулмын хөлөг болон буугаад эргэж ирж байгаа шуурга... эсэн бусын юм элбэг дайралдана. Тэд цөмөөрөө төмөрчнийг хараад түр зуур ажиглан зогсосхийснээ дахин замдаа орно. Вакула ниссээр явтал гэрэл гэгээнд (Тэр үес ямар нэгэн ёслол болж гэрлээр чимсэн байжээ) умбасан Петербург хот харагдав. Чөтгөр төмөр замын гүүрэн дээгүүр өнгөрөөд морь болон хувирахад төмөрчин үзвээс хурдан сайн хөлгөөр гудамж дундуур довтолгох ажээ. Бурхан минь! Морин туурай тачигнаж хээнцэр сайхан нь хэлж баршгүй. Гудамжны хоёр талаар дөрвөн давхар байшин сүндэрлэж, морин туурай, тэрэгний дугуйн дуу дөрвөн зүгээс аянга адил нижигнэн газар дороос ургасан мэт алхам тутамд байшин босож зам гүүр чичрэн сүйх тэрэг нисэх мэт хурдлан тэрэгчин, хөтөч нар хашхиралдан тал бүрээс хурдлах олон чарга цас исгэрүүлэн манаргаж явгачуул байшингийн хажуугаар чихцэлдэн уртаас урт сүүдэр ханан дээр тусаж толгой нь байшингийн дээвэр, яндан шүргэх ажээ. Төмөрчин ийш тийшээ гайхан харна. Байшин барилга цөмөөрөө тоо томшгүй галт нүдээрээ өөрийг нь ширтэх шиг санагдана. Цэмбэн гадартай үстэй дээл өмссөн ноёд даанч олон дайралдсан учир хэнд нь малгайгаа авч мэхийх учраа олохоо байжээ. «Бурхан минь яасан ч олон ноёнтой юм дээ! Өнгөрч байгаа хүн болгон нь захирагч түшмэл шиг санагдах юм! Шилэн цонхтой хээнцэр сүйх тэргээр морилж яваа хүмүүс хотын дарга биш гэхэд лав л комиссар, аягүй бол түүнээс ч дээгүүр улс байгаа даа!» гэж Вакула бодно. «Шууд хатан хаанд бараалхах уу?» гэж чөтгөр асуусан нь түүний бодлыг сарниулав.

	«Горьгүй аймаар юм» гэж төмөрчин бодоод «Өнгөрөгч намар Диканькийг дайран гарсан Запорожийн хасгууд нэг газар буусан байх ёстой. Тэд хатан хаанд өргөх бичиг авч Сечээс гарсан улс. Юу ч бол тэдэнтэй зөвлөх нь зүйтэй» гэж бодоод 

	«Хүүш чөтгөр чи миний халаасанд орж Запорожийханд хүргэ» гэжээ. Чөтгөр тэр дороо турж жижгэрэн жижгэрсээр халаасанд нь төвөггүй орчхов. Вакула харж амжаагүй байтал том байшингийн өмнө ирснээ өөрөө мэдэлгүй орж шатаар авирч хаалга нээхдээ цэвэр сайхан танхимыг үзэж нүд гялбан бага зэрэг ухарснаа давирхайгаар тосолсон савхин гутлаа дороо хийж торгон бүрээстэй вандан дээр суугаад үндэс гэж нэрлэдэг хатуу тамхи баагиулж байгаа Диканькийг дайрч өнгөрсөн Запорожийнхныг хараад баахан зориг оржээ.

	— Сайн байцгаана уу, ноёд. Тэнгэр та нарыг тэтгэг! Энд учирдаг байжээ! гэж төмөрчин хэлээд ойртон очиж мэхэсхийв.

	— Юун хүн бэ? гэж төмөрчний чанх өмнө сууж буй хүн зайдуухан суугаа хүнээс асуув.

	— Танихгүй байна уу? Би төмөрчин Вакула байна. Та бүхэн намар Диканькийг дайрч гарахдаа хоёр хоног саатан наргисан билээ. Тануусын тэрэгний урд дугуйд би шинэ хаймар хийсэн шүү дээ!

	— За за! Нөгөө сайн дархан байна шүү дээ! Нутгийн хүн ямар хэрэг зоригоор ирсэн билээ?

	— За яах вэ дээ, үзэж харах гэж...

	— Нутгийн хүү минь, тэгээд том хот байгаа биз оросоор ярьдаг гэж гайхуулах санаатай Запорож эр хэлэв.

	Төмөрчин бас л мөчөөгөө өгөхгүй, юу ч үзээгүй амьтан бус илүү юм үзсэнээ харуулахыг бодохоос гадна бас ч боловсон ярьдаг билээ.

	— Нэртэй муж шүү дээ! Яах вэ дээ, том том байшинтай, сайхан сайхан зураг өлгөсөн юм байна. Олон байшин алтан чимэгтэй ажээ. Яриа алга, сайхан зохиожээ! гэж сэтгэл тайван байдалтай хариулав.

	Ийнхүү элбэг аятай ярьж байгаа төмөрчнийг Запорожийнхан бузгай тоожээ.

	— Дараа сайн ярья даа. Одоо бид хатан хаанд бараалхана.

	— Хатан хаанд уу? Намайг дагуулж яваач, ноёд оо!

	— Чамайг уу гэж Запорож эр асуух нь том морь уная гэж гуйж буй дөрвөн настай шавьтайгаа лам багш харьцаж байгаатай адил ажээ. 

	— Чи одоо яах юм бэ? Болохгүй, бид хатан хаантай өөрсдийн хэргээр уулзаж ярилцана гэж тэр хэлэхэд нүүрэнд нь бардам сүржин байдал илэрхий.

	— Аваад яв л даа! гэж Вакула хэлээд халаасаа цохиж чөтгөрт шивгэнэхдээ, — Чи гуй гэжээ. Үүнийг хэлж дуусаагүй байтал нэг Запорож эр:

	— Аваад явъя л даа, ах дүү нараа гэхэд бусад нь

	— Аваад явъя гэлцэнэ.

	— Бидэн шиг хувцаслаарай.

	Төмөрчин ногоон цамц өмсөх гэж байтал хаалга нээгдэж алтан саа унжуулсан хүн орж ирээд явах цаг болсныг мэдэгдэв.

	Том сүйх тэргэнд сууж намалзан явах нь төмрийн дарханд гайхалтай сайхан ажээ. Хоёр талын дөрвөн давхар байшингууд өөрсдөө ухран үлдэх мэт бөгөөд зам гүүр морины хөл дор өөрөө гулгах мэт ажээ.

	«Яасан ч их гэрэлтэй юм дээ! Манайханд өдөртөө ч иймгүй сэн» гэж Вакула бодно.

	Сүйх тэрэг ордны өмнө зогсов. Запорожийнхан тэрэгнээс гарч уужим сүрлэг хонгилд орж нүд гялбам гэрэлтэй шатаар өгсөв.

	«Яасан сайхан шат вэ? Хөлөөр гишгэхэд харамсмаар юм. Энэ чимэг гоёллыг хэлээд яана! Үлгэрт ярьдаг худал гэдэг! Юу нь худал байх вэ! Шатны хашлагыг хараач! Зөвхөн төмөр л лав тавин рублийнх орсон доо!» гэж төмөрчин шивгэнэнэ.

	Запорожийнхан шатаар авирч гараад эхний танхимд оров. Төмөрчин айсан маягтай дагалдаж алхам тутамдаа гулгаж унах дөхнө. Гурван танхим өнгөрөхөд төмөрчин гайхсан хэвээр л байлаа. Дөрөв дэх танхимд ороод хананд байгаа зураг руу өөрийн эрхгүй очив. Энэ нь хүүхэд тэвэрсэн гоо сайхан хүүхний зураг байжээ. «Яасан сайхан зураг вэ! Ярьж байгаа юм шиг яг амьд юм шиг ажээ. Ариун санваарт жаал гараа наалдуулаад инээж байгааг нь! Будаг шунх нь мөн ч зохижээ. Цэнхэр өнгө нь галын дөл шиг! Сайхан зураг байна даа! Дэвсгэрийг нь цагаан будгаар хийжээ. 

	Хаалга руу очиж цоожийг тэмтрэн, 

	— Тэр зураг хэчнээн сайхан ч энэ зэс бариул гайхаж баршгүй зүйл юм. Яасан цэвэр сайхан хийгээ вэ. Энэ бүхнийг герман дархнууд хамгийн их үнээр хийгээ дээ!... гэж төмөрчин алмайран гайхаж явав. Алтан саа унжуулсан зарц ирж гар дороос нь нудраад бусдаасаа бүү хоцроорой гэж сануулаагүй бол төмөрчин удтал эднийг бодох байжээ. Запорожийнхан дахин хоёр танхи өнгөрөөд зогсов. Эндээ хүлээж байгтун гэжээ. 

	Алтан мундартай хэдэн генерал танхимд байв. Запорожийнхан зүг зүг тийшээ мэхийгээд бөөгнөрөн зогсжээ. Мөч хэр болоод жанжны мундартай шар савхин гуталтай өндөр бүдүүн хүн бараа бологчдоо дагуулан орж ирэв. Үс задгай, нэг нүд баахан долирдуу ихэмсэг байдалтай, тушаан захирах зуршил бүхий л байдлаар нь илэрхий хүн ажээ. Алтан мундар өмсөж нэлээд бардам байсан генералууд сандарч ихэд мэхэлзэн үг бүрийг хөдлөх бүрийг нь ажиглан болгоож тушаал биелүүлэхээр гүйж одоход бэлэн байжээ. Гэвч жанжин өчүүхэн төдий ч анхаарсангүй, Запорожийнхны зүг шууд иржээ.

	— Бүгдээрээ ирсэн үү? гэж яарамгүй асуухдаа үгийг бага зэрэг хамраараа хэлэх ажгуу.

	— Цөмөөрөө ирсэн гэж Запорожийнхан хэлээд дахин мэхэсхийв.

	— Миний зааснаар ярихаа мартуузай?

	— Мартахгүй, ноёнтон.

	— Энэ чинь хаан уу? гэж төмөрчин Запорожийн нэг хүнээс асуувал:

	— Юу хаан гэж! Потемкин шүү дээ гэжээ.

	— Зэргэлдээ тасалгаанд хүмүүс ярилцах сонстож урт хормойтой торгон дээл өмссөн авгайчуул, алтан цамц өмсөж гэзгээ хойш нь унжуулсан ордныхон орж ирэхэд нүдээ хааш нь буруулахаа төмөрчин мэдэхгүй байлаа. Нүд нь гялбаад юу ч харахгүй ажээ. Гэтэл Запорожийнхан гэнэт шалан дээр унаад нэг зэргээр

	— Өршөө, эх минь, өршөө! гэх ажээ.

	Төмөрчин юу ч харж чадалгүй шалан дээр сунаж хэвтэв.

	— Босоцгоо гэх захирангуй боловч таатай дуу сонстов.

	Ордныхны зарим нь сандарч Запорожийнхныг ёворч байлаа.

	— Босохгүй, эх минь, босохгүй. Үхвэл үхье, босохгүй! гэж Запорожийнхан хашхиралдана.

	Потемкин хөмхийгөө зуугаад Запорожийн нэг хүнд захирангуйгаар шивгэнэхэд тэд сая босжээ.

	Төмөрчин ч зүрхэлж толгойгоо өндийлгөвөл намхан нуруутай, махлагдуу, оо энгэсэг тавьсан, цэнхэр нүдтэй бүхнийг захирч, гагцхүү хатан хаанд захирагддаг талбиунаар инээсэн байдалтай бүсгүй өмнө нь зогсож байжээ.

	— Эрхэм ноёнтон хараахан уулзаж амжаагүй байгаа ард түмэнтэй минь өнөөдөр намайг танилцуулна гэсэн билээ гэж цэнхэр нүдтэй хатан хэлээд Запорожийнхныг сонирхон ажсанаа

	— Та нарыг энд хэр зэрэг байлгаж байна вэ? гэж ойртож ирээд асуужээ.

	— Баярлалаа, эх минь! Сайхан хоол өгч байна (хэдийгээр эндэхийн хонь манай запорожийнхтай адилгүй боловч), яаж ийгээд амь зуулгүй яах вэ.

	Запорожийнхан заасан дагуу ярихгүй байгаа учир Потемкин царай барайжээ...

	Нэг запорож эр зориг орж урагш гараад:

	— Эх минь өршөөж хайрла! Үнэнч шударга ардыг юунд хөнөөнө вэ? Галзуу татаарын гараас айгаа юу? Турктэй эвсээ юү? Яагаад хайргүй залхаана вэ? Биднээс тусгаарлаж хэрэм барих гэнэ гэж дуулдлаа. Дараа нь цэрэг болгох юм гэж дуулдлаа. Одоо бас шинэ шинэ довтолгоо хийх юм гэнэ гэж дуулдлаа. Запорожийн цэрэг юугаараа буруут юм бэ? Чиний цэргийг Перекоп гэтлүүлж крымийнхныг дийлэхэд чиний генералуудад тусалснаараа буруут гэж үү?...

	Потемкин дуугүй сууж бяцхан сойзоор алмас шигтгээн бөгжөө хайнгадуухан цэвэрлэж байв.

	— Та нар юу хүснэ вэ? гэж Екатерина санаа тавьсан байдлаар асуув.

	Запорожийнхан бие биеэ сүрхий ширтэцгээв.

	«Одоо хэлдэг цаг болсон! Юу хүссэнээ хэл гэж хатан хаан өөрөө хэллээ» гэж төмөрчин амандаа үглээд шалан дээр өнхөрч ойчив.

	— Эзэн минь цаазлах бус өршөөх зарлиг буулгаарай. Эзэнтнийг хилэгнүүлэх гээгүй юм шүү, таны энэ гутлыг юугаар хийсэн юм бэ? Ганц ч улсад, ганц ч гуталчин ингэж хийж чадахгүй байх аа. Эхнэрт маань ийм гутал олддог ч болоосой!

	Хатан хаан инээж ордныхон ч инээлдэв. Потемкины царай барайснаа мөн инээв. Төмөрчнийг солиорч гэж бодоод запорожийнхан тохой руу нь нударчээ.

	— Бос! гэж хатан хаан эелдэгхэн хэлээд хэрэв ийм шаахайтай болъё гэвэл амархан бүтнэ. Энэ хүнд хамгийн үнэтэй алт орсон шаахай одоохон авчирч өг! Ийнхүү хээгүй байхад би ил л дуртай! гээд мөн танан товчтой жирийн цамцыг нь үзвэл ордны хүн биш гэдэг нь илэрхий бөгөөд бусдаас онцгойдуу зогсож байгаа дунд зэргийн насны махлаг боловч зэвхийдүү царайтай хүнийг харж, 

	— Таны ухаалаг үзэгт таарах зүйл байна гэхэд. 

	— Эрхэмсэг эзэнтэн та хэтэрхий нигүүлсэнгүй ажээ. Энд чинь дор хэлэхэд Лафонтен хэрэгтэй! гэж танан товчтой хүн мэхийн хариулжээ.

	— Таны бригадын даргаас болоод би одоо болтол ухаангүй шахам байгааг хэлье. Та маш сайхан уншиж байдаг шүү! гэж хатан хаан хэлээд Запорожийнханд хандаж

	— Таны Сечид гэрлэдэггүй гэж би дуулсан билээ гэвэл

	— Яалаа гэж. Хүн эхнэргүй аж төрж чадахгүй гэдгийг өөрөө ч мэднэ шүү дээ гэж төмрийн дархантай ярилцсан нөгөө запорож эр хариулахад энэ запорож эр боловсон хэл сайн мэдэх атлаа хатан хаантай зориуд хамгийн бүдүүлэг хөдөөх хар хэлээр ярьж байгааг төмөрчин гайхжээ.

	«Зальтай улс юм. Ингэж ярьж байгаа нь нэг л учиртай даа» гэж Вакула боджээ.

	— Бид сүжигтэн биш, хилэнцэт улс. Шударга бүх христос шашинтны адил хориотой юманд дуртай. Манайд эхнэртэй хүн цөөнгүй боловч Сечидээ цуг байдаггүй юм. Польшид эхнэртэй улс ч бий, Украинд эхнэртэй ч бий. Туркт эхнэртэй ч мөн бий гэж нөгөө эр ярина, 

	Ингэж байтал төмрийн дарханд шаахай авчирч өгөв.

	— Бурхан минь, яасан сайхан эд вэ? гэж шаахайг авч баярласан Вакула хашхираад, — Эрхэмсэг хатан эзэн минь! Ийм шаахай өмсөөд эрхэмсэг та мөсөн дээр гулгана гэж бодоход хөл нь угаасаа ямар сан бол! Наана хэлэхэд элсэн чихрээр хийсэн юм шиг байх даа гэжээ.

	Тэгш шулуун хөлтэй хатан хаан хэдий царай хар боловч Запорож хувцсандаа үзэсгэлэнтэй харагдах эгэл төмөрчний амнаас ийм сүрхий үг сонсож инээхгүй байж чадсангүй.

	Ийнхүү анхаарал халамж тавьж байгаад баярласан төмөрчин хаан хүн гагцхүү бал бурам, өөх зооглодог гэдэг үнэн үү гэх зэргээр олон юм хатан хаанаас сайтар асууж авъя гэж бодсон боловч Запорожийнхан нудраад байхаар чимээгүй байхаар шийджээ. Хатан хаан өвгөчүүлийн зүг хандаж Сечид хэрхэн аж төрж байгаа, зан заншил зэргийг асууж эхлэхэд төмрийн дархан баахан зайлж халаас уруугаа бөхийгөөд «Намайг бушуухан эндээс гарга» гэвээс нэг мэдэх нь ээ төмөр замын гүүр гарсан явжээ.

	 

	* * *

	 

	— Живсэн, бурхан минь, живсэн. Хэрэв живээгүй бол би энэ зогсож байгаа газраасаа хөдлөхгүй гэж нэхмэлчний бүдүүн авгай гудамжны голд Диканькийн авгайчуулын дунд зогсоод өгүүлнэ.

	— Би худал хэлж байна уу? Би хүний үнээ хулгай хийсэн үү? Над сүжиггүй хүнийг би муулж байсан уу? Хасаг дээлтэй улаан хамартай авгай гараараа занган хашхирч

	— Төмөрчин дүүжилж үхэхийг хөгшин Переперчиха би энэ хоёр нүдээрээ хараагүй бол ус уух хувь дутна даа! гэжээ.

	Чубынхээс гарч ирсэн ахлагч, 

	— Төмөрчин дүүжилж үхсэн гэнэ ээ, гэсээр ярилцаж зогссон улсад тулж ирэв.

	— Архи уух хувь дутна гэж хэлээч, хөгшин архичин эм! Чам шиг галзуу хүн дүүжилж үхдэг юм. Тэр чинь живж үхсэн! Чиний сая дарсны пүүст байсныг мэдэж байгаа шиг үүнийг би сайн мэдэж байна гэж нэхмэлчний авгай хариулав.

	— Гайхал эм! Муулах юмаа олж ядаж дээ! Балай амьтан дуугүй байвал дээр шүү. Гэлэнтэй орой болгон танайд очдогийг мэддэггүй гэж санаа юу? гэж улаан хамарт хилэгнэв.

	Нэхмэлчний авгайн царай улайв.

	— Юун гэлэн? Хэнд ирдэг гэж. Чи битгий худлаа чалч!

	— Гэлэн гэв үү? Гэлэнд би үзүүлээд өгье. Хэн гэлэн гэж ярив гэсээр гэлэнгийн авгай маргалдаж байгаа улсад ойртон ирэв. Тэр хөх торгон гадартай туулай дээл өмсжээ.

	— Гэлэн үүнд ирдэг юм! гэж улаан хамарт авгай хэлээд нэхмэлчний эхнэрийг заав.

	— Эм шулам чи бузар ундаан өгч толгойг нь эргүүлээд өөртөө ирүүлдэг вий! гэж гэлэнгийн авгай хэлээд нэхмэлчний авгай руу дайран давшиж байв.

	— Бузар эм чи надаас холд! гээд нэхмэлчний авгай ухрав.

	— Эм шулам чи хүүхдийн бараа харахгүй дээ гэж гэлэнгийн авгай хэлээд улаан нүүр лүү нь нулимав.

	Нэхмэлчний авгай хариу нулимсан нь хэрүүлийг сайтар сонсохоор тулж ирсэн ахлагчийн сахалд буужээ. Ахлагч нүүр амаа хормойгоороо арчаад ташуураа далайж «Бузар эм» гэж хашхирахад цөм хараал зүхэл болж тал тал тийшээ таржээ. «Базаахгүй явдал болжээ. Төмөрчин живж үхсэн байж! Хэрэгтэй зураач байсан юм сан! Сайн хутга, хадуур, анжис хийдэг сэн! Хэчнээн хүчтэй сэн билээ! Манай тосгонд ийм хүн ховор шүү! Хөөрхий амьтан нэг л биш байсныг шуудайнд байхдаа ч мэдсэн юм даа. Ёстой сайн төмөрчин байсан шүү, одоо үгүй болжээ. Алаг гүүнийхээ хөлийг тахлуулъя гэж бодож байсан юм сан!..» гэж ахлагч хэлээд христос шашинтны ийм сэтгэлээр дүүрэн бялхаж гэрийн зүг бэдэрчээ.

	Оксана иймэрхүү сураг дуулаад ихэд сандрав. Тэр Переперчихийн нүд авгайчуулын ярианд бараг итгэсэнгүй. Төмөрчин их сүжигтэй хүн болохоор өөрийгөө хөнөөхгүй гэж боджээ. Харин тосгондоо хэзээ ч ирэхгүй бодолтой одсон бол яах билээ? Төмөрчин шиг сайн эр олдох газар байхгүй биз! Оксанад хэчнээн сэтгэлтэй билээ! Тэр Оксаны давилуун занг хэнээс ч илүү тэвчдэг билээ! Гоо бүсгүй шөнөжин орондоо хөрвөөж ер нойрсож чадсангүй. Шөнийн харанхуй өөрөөс нь ч нуух тул бараг нүцгэн хэвтээд өөрийгөө хараана. Юу ч огт бодохгүйг хичээн шурган хэвтэвч заавал бодно. Ийнхүү шөнийг өнгөрөөж өглөө болоход төмөрчинд жолоогүй сэтгэлтэй болжээ.

	Чуб, Вакулын төлөө баярласан ч үгүй, зовсон ч үгүй. Тэр Солохын хуурамчийг мартаж чадахгүй, нойрон дундаа ч хараах билээ.

	Өглөө болов. Үүр гэгээрэхээс өмнө сүм дүүрэн хүнтэй болжээ. Настай авгайчуул цагаан алчуур бүчилж цагаан цэмбэн цамц өмсөж сүмийн үүдэнд сүжигтэйгээр наманчлан зогсжээ. Тайжийн авгайчуул ногоон, шар цамц, зарим нь хөх цамц өмсөж тэдний өмнө зогсжээ. Толгойдоо баахан тууз зангидаж хүзүүний чимэг, хэрээс зүүсэн хүүхнүүд бурхан тахилд улам ойртохыг хичээнэ. Гэвч голдуу цэмбэн дээл өмсөж цагаан, хөх цамц цухуйлгасан толгойдоо туг үс тавьж сахал ургуулсан бүдүүн хүзүүтэй, гагцхүү эрүүгээ саявтар хуссан тайж нар, тариачин эрс бүгдийн өмнө байх ажээ. Бүгдийн царайд баярын байдал илэрхий. Ахлагч малилзаад хиам хэрхэн идэхээ бодно. Хүүхнүүд харчуултай мөсөн дээр зугаалахаа бодно. Эмгэд урьдынхаасаа улам хичээлтэйгээр мөргөл уншина. Хасаг эр Свербыгуз ёслол үйлдэх нь сүм дүүрэн сонстов. Гагцхүү Оксана уруу царайлна. Мөргөж байгаа ч биш үгүй ч биш. Улам гунигтай, улам хямралтай бодол зүрхэнд нь хуримталж нулимс урсгана. Хүүхнүүд үүний учрыг олоогүй агаад энэ бүхэнд төмөрчин буруутай гэж зүүдэлсэн ч үгүй. Гэхдээ төмөрчнийг ганц Оксана ч бодож байгаа биш ээ. Баяр баяр биш болж нэг зүйл дутаж байгааг хүмүүс цөм мэджээ. Ядахдаа өчигдөр шуудайд орж аялснаас болоод гэлэнгийн хоолой сөөж арай ядан дуугарна. Ирсэн дуучин баргил хоолойгоор сайхан дуулавч эцэг минь гээд эхэлмэгц тавцан дээр гарч Полтавынхан шиг түрдэг төмөрчин байсан сан бол хэчнээн сайхан билээ. Төмөрчин маань тэгээд сүмийн үүргийг ганцаараа хийдэг байсан шүү дээ. Өглөөний мөргөл үдийн мөргөл өнгөрлөө. Төмөрчин үнэндээ хаачих нь энэ вэ?

	 

	* * *

	 

	Чөтгөр төмөрчнийг аваад улам ч хурдалжээ. Удаж түдэлгүй Вакула байшингийн үүдэнд ирэхэд тахиа дуугарчээ. Зугтахыг оролдсон чөтгөрийг сүүлдэн аваад «Хаачих нь вэ? Байзнаж бай! Ажил яагаа ч үгүй шүү! Би чамд талархал илэрхийлж ч амжаагүй байна» гээд гишүү авч гурван удаа цохиход чөтгөр захирагч түшмэлд гуядуулсан тариачин эр шиг гүйжээ. Ийнхүү хүн төрөлтний дайсан бусдыг мунхруулж чадахын оронд өөрөө мунхарчээ. Вакула дараа нь пинд орж өвсөнд шурган хэвтсэн нь үд болтол унтчихжээ. Сэрэхдээ нар дээр гарсныг үзэж ихэд айн сандарч «Өглөө үдийн мөргөлөөс хожимдов» хэмээн гуньж өөрийгөө хөнөөе гэж бодсоны цээрлэл болгож бурхан тэнгэр намайг ийнхүү их нойрсуулж сүмийн ёслолд оролцуулаагүй байх гэж боджээ. Гэвч дараа долоо хоногт ламаас өршөөл гуйж өнөөдрөөс эхлэн бүхэл жил өдөр тутам тавь мөргөе гэж өөрийгөө баахан тайтгаруулаад байшингаа шагайвал нэг ч хүн үгүй ажээ. Солоха авгай лав мөргөлөөс буцаж ирээгүй бололтой. Өврөөсөө нөгөө шаахайгаа хянуур гэгч гаргаад уран хийц, урьд шөнийн явдлыг гайхан нүүр гараа угааж өчигдөр Запорожийнхнаас авсан дээл, ер аль олигтой гэснээ өмсөж Полтавт байхдаа аваад огт өмсөөгүй хөх оройтой шинэ хурган малгайгаа авдраасаа гарган, мөн олон өнгө хосолсон бүсээ гарган ташуурын хамт вааданд боогоод Чубынд шууд очжээ. Төмрийн дархныг орж очиход Чуб нүдээ бүлтийлгэн гайхсан нь сэргээд ирлээ гэж тэгээ юү гэрт нь орж зориглолоо гэж тэгээ юү, Запорож маягаар гангаллаа гэж тэгээ юү өөрөө ч мэдсэнгүй. Вакула ваадан задалж шинэ малгай, тосгондоо үзэгдээгүй бүс гаргаж өмнө нь тавиад хөлд нь сөгдөж өршөөл гуйх байдлаар 

	«Эцэг минь, өршөө! Бүү хилэгнэ! Энэ ташуур байна. Намайг жанч! Бүгдийг хүлцэнэ! Гагцхүү бүү хилэгнэгтүн. Талийгаач аавтай минь үерхэж талх давсаа идэж дарсаа хувааж ууж байсан шүү дээ» гэж хэлэхэд Чуб бүр ч гайхжээ.

	Тосгонд хэнээс ч айдаггүй, тавтын мөнгө, морины тахыг гурилан балин шиг баздаг төмөрчин эр хөлд нь хэвтэхэд Чуб далдуур баярлажээ. Чуб дахин нүүр баастахгүйн тулд ташуурыг аваад ууцан дундуур нь гурван удаа гуяджээ.

	— За болно, бос! Хөгшин хүмүүсийн үгэнд ямагт орж бай! Хуучны явдлыг мартъя. Ямар санаатай яваагаа хэл!

	— Эцэг минь. Оксаныг над өгөөч!

	Чуб баахан бодож малгай, бүс хоёрыг харав. Малгай ч сайхан малгай юм бүс ч дутах юм алга. Тэгээд бас Солоха итгэл хөсөрдүүлснийг бодов. Энэ бүхнийг бодоод шийдэмгийгээр, 

	— За яах вэ. Худаа ирүүл гэжээ.

	Оксана босго алхаж төмөрчнийг, үзэхдээ:

	— Хүүш гэж хашхираад гайхах, баярлах зэрэгцэн ширтжээ.

	— Миний авчирсан гутлыг хар даа! Хатан хаан өмсдөг гутал шүү дээ! гэж Вакула хэлэхэд Оксана гараа сэгсэрч төмөрчнөөс нүдээ салгалгүйгээр, 

	— Хэрэггүй хэрэггүй, над гутал хэрэггүй. Гуталгүй ч гэсэн... гээд цааш нь ярьж чадалгүй царай нь улайв. Төмөрчин ойртож ирээд гарыг нь барихад гоо бүсгүй харцаа буруулав. Оксана ийм гайхалтай сайхан байсан удаагүй. Сэтгэл хөдөлсөн төмөрчин түүнийг аяархан үнсвэл нүүр нь улам улайж өөрөө улам ч сайхан болжээ.

	 

	* * *

	 

	Их хамба Диканькийг дайрч гарахдаа тосгоны байгаа газрыг магтаад гудамжаар явж явснаа шинэ байшингийн үүдэнд зогсжээ. Ламтан хаалганы тушаа хүүхэд тэврэн зогсож буй гоо бүсгүйгээс «Энэ будаж гоёсон байшин хэнийх вэ?» гэж асуужээ. «Төмөрчин Вакулынх!» гэж Оксана мэхэсхийн хариулав. Ариун санваарт лам хаалга, гэгээвчийг хараад «Сайхан байна! Маш гоё сайхан юм байна!» гэжээ. Гэгээвчийг тойруулж улаанаар будаад хаалган дээр морь унаж гаанс зуусан хасаг эрийг энд тэндгүй зуржээ. Вакула шашны ёсонд үнэнчийг сахиж ямар ч хөлсгүйгээр сүмийн зүүн тавцанг улаан цэцэг тавин ногоон будгаар будсаныг их хамба үзээд улам ч магтжээ. Үүгээр үл барам Вакула сүмд оронгуут дайралдах хажуу талын хананд тамд байгаа бузар муухай чөтгөрийг зурсан нь өнгөрсөн хүн бүр нулимах билээ. Авгайчуул тэвэрч яваа хүүхдээ уйлбал уул зургийг харуулж "энэ муухай амьтныг хараач!" гэхэд хүүхэд уйлахаа больж зургийг харчхаад эхдээ наалддаг ажээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

“Диканькийн орчим сууринд өнгөрүүлсэн үдэш” номын 1965 оны хэвлэлийн Гарчиг: 

	СОРОЧИНЦЫН ЯАРМАГ

	ИВАН КУПАЛЫН УРЬД ШӨНӨ

	АЛДАГДСАН БИЧИГ

	ЗУЛ САРЫН БАЯРЫН УРЬД ШӨНӨ

	ТАВАН САРЫН ШӨНӨ БУЮУ ЖИВЖ ҮХСЭН БҮСГҮЙ

	ӨШӨӨГӨӨ АВСАН НЬ

	ИВАН ФЕДОРОВИЧ ШПОНЬКА, НАГАЦ ЭГЧ ХОЁР

	ЧӨТГӨРТЭЙ ДОВ

	ГААНЦ КЮХЕЛЬГАРТЕН

	 

	 

	 


“Диканькийн орчим сууринд өнгөрүүлсэн үдэш” номын 1965 оны хэвлэлийн хэвлэн нийтлэлийн мэдээлэл: 

	 

	Н. В. Гоголь

	 

	ДИКАНЬКИЙН ОРЧИМ СУУРИНД ӨНГӨРҮҮЛСЭН ҮДЭШ

	 

	БНМАУ

	ГЭГЭЭРЛИЙН ЯАМНЫ ХЭВЛЭЛ

	УЛААНБААТАР 1965

	 

	Н. В. Гоголь

	ВЕЧЕРА НА ХУТОРЬ БЛИЗЪ ДИКАНЬКИ

	 

	Орчуулсан Д. Гомбожав

	Редактор Г. Цэнджав

	Техник редактор Б. Дашлэгцэг

	Хавтсыг Д. Цэвээнсүрэн зурав.

	Хянагч Ж. Жамъян, Г. Бямбажал

	 

	А-23651 

	Зах. № 475 

	Үнэ...

	1965 оны 9-р сард хэвлүүлэхээр хэвлэлийн комбинатад шилжүүлж 

	1966 оны 1-р сард 10 000 ширхэг хэвлэв. 

	Цаасны хэмжээ 84Х108 1/32 

	Хэвлэлийн хуудас 7, 

	 

	Сүхбаатарын нэрэмжит хэвлэлийн комбинатад хэвлэв.

	Улаанбаатар, Д. Сүхбаатарын нэрэмжит талбай, 2.

Заметки

		[←1]
	 Толгой — Украинд хуучин цагт тосгоны ахлагчийг толгой гэдэг байжээ.

